ޔައުމިއްޔާ

މާލިއްޔަތު ކޮމިޓީގެ 21 ވަނަ ބައްދަލުވުން. (15.06.2010)

ރިޔާސަތުން ވާހަކަދެއްކެވުން:

މާލިއްޔަތު ކޮމިޓީގެ މިއަދުގެ ޖަލްސާ އަށް ވަޑައިގެންނެވި ޢިއްޒަތްތެރި މެންބަރުންނަށް މަރުޙަބާ ދަންނަވަން. އާދެ، އަޅުގަނޑަށް އެނގިފައި އޮތް ގޮތުގައި މިހާރު އަނެއް ސަބް ކޮމިޓީގެ ރިޕޯޓު ވަނީ މި ކޮމިޓީ އަށް ހުށަހެޅިފައި. ދެން އަނެއް އަޅުގަނޑު ދަންނަވާލަން ބޭނުންވާ ވާހަކަ އަކީ ސަބް ކޮމިޓީން ހަމަ މި ނަންތައް ހަމަ ރެންޑަމުކޮށް މި އަނެއްހެން ބޯޅަ ނަގާ ގޮތަށް ނޫނީ ގުރުއަތުލައިގެން ނެގީކީ ނޫނޭ. މީގައި 3 ކްރެއިޓީރިއާ އަކަށް ބަހާފައި، މި 3 ކްރައިޓީރިއާ އަށް ފެތޭ ގޮތަށް މި ނަންތައް މިހިރީ ނަގާފައި. އޭގެތެރޭގައި ފުރަތަމަ ދާއިރާގެ ތަޖުރިބާ އެ މީހަކަށް ލިބިފައި ހުރި މިންވަރުގެ ލިސްޓެއް ތައްޔާރު ކުރީ. ދެން ތައްޔާރު ކުރީ ކޮލިފިކޭޝަން. ތަޢުލީމީ ކޮލިފިކޭޝަންގެ ލިސްޓެއް. ދެން އޭގެ ފަހުން ތައްޔާރުކުރީ އެ މީހާގެ ލައިފް ޓައިމް އެކްސްޕީރިއަންސް ޖުމްލަ އެ މީހާ އަށް ލިބިފައި ހުރި ތަޖުރިބާއަށް ބަލާފައި އެ ގޮތަށް މި ކޮންމެ ލީގަކުން ވެސް މި ގޮތަށް 3 ލީގު ހަދާފައި ކޮންމެ ލީގަކުން ނަގަމުން ނަގަމުން އައިސް މި 18 ނަން މި އޮތީ ނެގިފައި. އެހެންވީމާ، އަޅުގަނޑު ގަބޫލުކުރާ ގޮތުގައި އެ އޮތީ އުސޫލު އެސްޓަރބްލިޝް ކުރެވިފައި. ދެން މި އުސޫލު ކޮމިޓީން ގަބޫލުކުރައްވާ ކަމަށް ވަންޏާ އެ އުސޫލަށް ފެތިގެން މި ނަންތައް ނެގިގެން އަންނާނީ. ދެން އެހެންވީމާ، އަޅުގަނޑަށް ހީވަނީ ވަކިވަކި ނަންނަމުގެ ވާހަކަ ދެއްކުމުގެ ފުރުޞަތެއް އެހައި ބޮޑަކަށެއް ނެތް ހެން. އެހެންނަމަވެސް، ސީދާ އަނެއް ޤާނޫނުގައި ހިމެނިފައި ނުވާ ގެޓަގަރީއެއްގެ މީހަކު ނަގާފައި އޮތް ކަމަށް ވަންޏާ އެ ވާހަކަ ދެއްކިދާނެ. އެއީ ހަމަ އޯޕަން ފޯރ ޑިސްކަޝަން. އެހެންވީމާ، މިހާރު އަޅުގަނޑަށް އެނގިފައި އޮތް ގޮތުގައި މިހާރު އިތުރަށް ބޭނުންވާ ކަމެއް އޮތިއްޔާ މި ލިސްޓާ ދޭތެރޭގައި ތި ބޭފުޅުންނަށް ފެނިވަޑައިގަންނަވާ ގޮތެއް ހުށަހަޅުއްވާ. ދެން ސަބް ކޮމިޓީން ހުށަހަޅުއްވާފައި އޮތް ލިސްޓަށް އެއްވެސް ކަހަލަ އިޞްލާޙެއް ހުށަހަޅުއްވަން ބޭނުންވާ ކަމަށް ވަންޏާ. އެހެންވީމާ، އަޅުގަނޑު އެދެން އެ ގޮތަށް ހުށަހެޅުއްވުމަށް. ފުރަތަމަ ޙަމްޒާ.
ބިލެތްދޫ ދާއރާގެ މެންބަރު އަޙްމަދު ޙަމްޒާ ވާހަކަދެއްކެވުން:

ޝުކުރިއްޔާ މުޤައްރިރު. ދެން އިއްޔެ މުޤައްރިރު ކަންދިމާވި ގޮތުން ވަޑައިގެން ނެތުމާ އެކު ވަރަށް ތަފުސީލުކޮށް ތި ކަންކަން ހިނގާފައި ވާ ގޮތް މި ތާނގައި ކޮމިޓީގެ ފަރާތުންނާއި އަދި އިދާރާގެ ފަރާތުން ވެސް އަޅުގަނޑުމެންނަށް އެ މަޢުލޫމާތު ދެއްވި. އަޅުގަނޑުމެންނަށް އެއްވެސް އޮޅުމެއް އެއަކު އަރާފަ އެއް ނެތް. ދެން އަދި މުޤައްރިރު ތި ވިދާޅުވި ވާހަކަ އަށް އަޅުގަނޑު ދެކޮޅުހަދަން. އެއީ ބޭނުން ބަދަލުތައް ނުގެނެވޭނެ ކަމަށް އުސޫލެއްގެ ގޮތުން. އެއީ މުޤައްރިރަކަށް ލިބިވަޑައިގަންނަވާނެ ބާރެއް ވެސް ނޫން. އަދި ސަބް ކޮމިޓީއަށް ލިބިވަޑައިގަންނަވާނެ ބާރެއް ވެސް ނޫން. ދެން އެނގިވަޑައިގަންނަވާނެ 29 ބޭފުޅުންގެ ނަންފުޅުތައް ހުށަހަޅުއްވާފައި އޮތް އިރު ކޮމިޓީން ވިސްނުންތަކެއް، ސަބް ކޮމިޓީން ބައްލަވަންވާ ވަރަށް ބައްލަވާފައި އެ އޮތީ ގެނެއްސަ. އެހެންނަމަވެސް، މި ކޮމިޓީން އަޅުގަނޑުމެންނަށް ފެންނަ އިޞްލާޙުތަކެއް ވެސް ހަމަ ކުރިއަށް ގެންދެވޭނެ ކަމުގައި އަޅުގަނޑު ދެކެން. ދެން އަދި ޚާއްޞަކޮށް އަޅުގަނޑު ފާހަގަކުރަން. ކުޑަކުދިންނާ ބެހޭ، ކުޑަކުދިންގެ ދާއިރާއިން ތަޢުލީމު ލިބިފައި ނުވަތަ އެފަދަ ފަންނީ ބޭފުޅަކު އިޢުލާނުކުރި އިރުގައި އިޢުލާނުގެ ދަށުން ކުރިމަތިލާފަ އެއް ވެސް ނެތް. އެކަމަށް ބޭފުޅަކު ލާފަ އެއް ވެސް ނެތް. އެހެންކަމުން، އެކަން އެ އޮތީ ޤާނޫނުގައި އެ ބުނާ ގޮތުން އަޅުގަނޑުމެން އަވަސްކުރަން ހަދައިގެން ނަމަވެސް އުނިވެފައި. އެހެންވީމާ، ދަންނަވަން މި އުޅޭ ވާހަކަ އަކީ މުޅިން ސައްތަ އިން ސައްތަ އަޅުގަނޑުމެން ވެސް އެންމެ ހިތްހަމަޖެހޭ ކަހަލަ ގޮތަކަށް ނޫނޭ ހުރިހާ ކަމެއް ހުރީ. އެހެންނަމަވެސް، އިއްޔެ ޢަބްދުލްޣަފޫރު ހުށަހެޅުއްވި ގޮތަށް އަޅުގަނޑުމެން ވެސް ތާއީދުކޮށްގެން މިހާރު ވޯޓަށް އަހަންވެފައި އޮތީ. އެހެންވީމާ، އިއްޔެ އެ ހުށަހެޅިފައި އޮތް ގޮތަށް ހަމަ ވޯޓަށް އަހައިގެން ކުރިއަށް ގެންދިއުމަކީ އަޅުގަނޑު ވަރަށް އެދޭ ކަމެއް. އަލުން ހުށަހެޅުމެއް ހުށަހަޅަންޖެހޭ ކަމަކަށް އަޅުގަނޑު ނުދެކެން. ދެން ޢަބްދުލްޣަފޫރު އެ ކަމަށް ވިސްނަވާފައި ހަމަ ގޮތެއް އަލުން ހަމަ ނިންމެވުމަކީ ހަމަ އެކަށީގެންވާ ކަމެއް. އަޅުގަނޑު ދެކޭ ގޮތް މިއީ. ޝުކުރިއްޔާ. 

ރިޔާސަތުން ވާހަކަދެއްކެވުން:

އާދެ، އަޅުގަނޑު ދަންނަވާލީ މިއަށް ބަދަލު ނުގެނެވޭނެ ވާހަކަ އެއް ނޫން. އަޅުގަނޑު ދަންނަވާލީ ލިސްޓު އެކުލަވާލާފައި މި އޮތީ ބޭސިސްއެއްގެ މައްޗަށް ބަލާފައޭ. އުސޫލެއްގެ ގޮތަށް ބަލާފައޭ. ހަމަ އެހެން ނިންމާފައި އޮއްވާ މިސާލަކަށް 10 ވަނަ ނަންބަރުގައި މިއޮތް މީހާގެ ބަދަލުގައި އެހެން މީހަކު ލާން. އެ ގޮތަށް ހުށަހެޅީމަ އަޅުގަނޑުމެންނަށް އުސޫލު ދޫކޮށްލެވެނިއްޔޭ. އޭރުން އެއްކަލަ މޫނަށް ކަނދުރާޔަށް ބޮލަށް ބެލެނިއްޔޭ. ނޫނީ ޕާޓީ ލައިނުން ބެލެނިއްޔޭ. އެހެންވީމާ، އެހެން ނުހަދާ، އަޅުގަނޑުމެން އުސޫލު ފާސްކޮށްފައި ދެން އެ އުސޫލަށް ފެތޭ ގޮތަށް ނެނގީމާ ރަނގަޅު ވާނޭ. އެހެންވީމާ، ޣަފޫރުގެ ހުށަހެޅުއްވުމަކީ ކޮބައިތޯ މިހާރު. 

ކުޅުދުއްފުށީ އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:

އަޅުގަނޑު ކުރީ ދުވަހު ހުށަހަޅާފައި އިން ދެ ނަން އިނގޭތޯ. މީގައި 19 އެބަ އުޅޭ އިނގޭތޯ. 9 އަށް މީތި ބަދަލުވާއިރުގައި މީތި ޝޯޓުލިސްޓު ވޭ ވަރަށް ބޮޑަށް. ދެން ޕަބްލިކަށް ވެސް ވަރަށް ބޮޑަށް ހުޅުވާލައިގެން މީތި ކުރިއަށް ދަނީ. އަޅުގަނޑުމެން މި ޕަބްލިކުން ނިންމާފައި އޮތް ނިންމުމެއް ނޫން. ދެން މީގައި ޤާނޫނީ ބޭފުޅަކު ހިމަނާކަށް ނެތް އުސޫލުން ކަނޑައެޅިފަ އެއް ވެސް. އެހެންވީމާ، އަޅުގަނޑު ގަބޫލެއް ނުކުރަން މިސާލަކަށް ޢައްބާސް ޝަރީފަކީ ވެސް މީޑިޔާގެ ދާއިރާގައި ޖާނަލިޒަމުގެ ދާއިރާގައި އެއްވެސް ކަހަލަ ތަޖުރިބާ އެއް ހުރި ބޭކަލެއް ކަމަކަށް. އެހެންވީމާ، ހަމަ ހުށަހެޅުން ހަމަ ހުށަހަޅާފައި އޮތް ގޮތަށް ކުރިއަށް ގެންދަން ބޭނުމީ. ދެން ޝުކުރިއްޔާ އިނގޭތޯ. 
ނޮޅިވަރަމް ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

އަޅުގަނޑަށް ގަބޫލުކުރެވެނީ ޢިއްޒަތްތެރި ރައީސް މިކަން އަޅުގަނޑުމެން ކުރަން ވާނީ ސިޔާސީ ވިސްނުމުގަ އެއް ނޫނޭ. މިކަން ކުރަންވާނީ އަޅުގަނޑުމެން ހަމަ ވަރަށް ޖެނުއިންކޮށްނޭ މިކަން ކުރަންވާނީ. އެއީ ފަހުން ވެސް މީގެ ޔައުމިއްޔާތަކާ އެއްޗެހި ރައްޔިތުންނަށް ފެންނަން ހުންނާނެ. ދެން އަޅުގަނޑުމެން ސިޔާސީ އެފިލިއޭޝަނެއް ނެތް މީހުން ނަގަން ވެގެން އަޅުގަނޑުމެން މި މަސައްކަތް ކުރަނީ. އެހެންވީމާ، އެ ގޮތަށް މަސައްކަތް ކުރާއިރުގައި އަޅުގަނޑަށް ވަރަށް ދަތި ޢައްބާސް ޝަރީފުގެ ނަންފުޅު އޮންނަން. އެހެންނަމަވެސް، އަޅުގަނޑު ވެސް ގަބޫލުކުރަން 25 އަހަރުގެ ތަޖުރިބާ އަކީ ކުޑަ ތަޖުރިބާއެއް ނޫން. އެހެންވީމާ، އިބްރާހީމް ޢުމަރު މަނިކުގެ ނަންފުޅު އޮންނަން އަޅުގަނޑުގެ ހަމަ އެއްވެސް އިޢުތިރާޟެއް ނެތް. އަދި އެ ނަންފުޅަށް އަޅުގަނޑު ތާއީދު ވެސް ކުރާނަން. ޖުމްލަކޮށް ބަލާއިރުގައި އަޅުގަނޑަށް ގަބޫލުކުރެވެނީ އަޅުގަނޑުމެން ހަމަ އިއްޔެގެ މަޖިލީހުގައި ކަންތައްތައް ދިޔަ ގޮތަށް ކަންތައްތައް ގޮސްގެން ނުވާނޭ. ޑިމޮކްރެޓިކް ވެއްޓެއްގައި އަޅުގަނޑުމެން މަސައްކަތް ކުރާއިރުގައި އަޅުގަނޑުމެން ޖެހޭނޭ އަޅުގަނޑުމެންގެ މިކަހަލަ މާޙައުލުތަކުގައި ޚިޔާލު ތަފާތުވުންތައް ދެބަސްވުމަކަށް ނުހަދާ، ނިންމަން ދަސްކުރަން. ދެން އިއްޔެގެ ޖަލްސާ ކުރިއަށް ގެންދިއުމަށް ހުށަހެޅި ތާއީދުލިބިިފައި ވަނިކޮށް އެ ކަމަށް ފުރުޞަތު ނުދެއްވައި ޖަލްސާ ނިންމާލެއްވި ނިންމާލެއްވުން އެއީ އަޅުގަނޑުމެން ޕާޓީން ވެސް ވަރަށް ހިތާމަކުރާ ކަމެއް. ރައްޔިތުންގެ މަޖިލީހުގެ މަސައްކަތް ސަބޮޓާޖުކޮށްގެން ގެންދިއުން އެއީ އަޅުގަނޑުމެން އެދޭ އެދުމެއް ނޫން. އަޅުގަނޑު ދުވަހަކު ވެސް ތާއީދުކުރާނެ ހިތްވަރުދޭނެ ކަމެއް ވެސް ނޫން. އަދި ކުރި ވެސް ކަމެއް ނޫން. ކުރާނެ ވެސް ކަމެއް ނޫން. އެހެންވީމާ، އަޅުގަނޑު އެދެނީ އަޅުގަނޑުމެން އެންމެންނަށް އެއްބަސްވެވިދާނެ ކަމަށް މި އުސޫލުން މިކަން ކުރިއަށް ގެންދަން. އެހެން މި ދަންނަވަނީ މިހާރު އަލުއުސްތާޛު މައުމޫން ޢަބްދުލްޤައްޔޫމް، އަޅުގަނޑު މި ދަންނަވަނީ އެ މަނިކުފާނަކީ ޚިޔާނާތްތެރިއެކޭ ނޫން. އެ މަނިކުފާނާ މެދު ބައެއް ތުހުމަތުން ބައެއް ނޫސްތަކުން ކުރެއްވީމާ ވެސް، ދެން އެ މަނިކުފާނު ދިފާޢު ކުރެއްވުމަށްޓަކައި ދާ ލީގަލް ޓީމުގައި ވެސް ޢައްބާސް ޝަރީފު ހިމެނިވަޑައިގަންނަވާ. އެ މަނިކުފާނުގެ ދަރިކަލުން ޣައްސާން މައުމޫނުގެ ކޯޓުގެ ކަންތަކުގައި ވެސް އެންމެ އިސްކޮށް ހަމަ ހަރަކާތްތެރިވީ އެ ބޭފުޅާ. އެހެންވީމާ، ޢައްބާސް ޝަރީފާއި ޑީ.އާރު.ޕީއާ އަޅުގަނޑުމެންނަށް ތަފާތެއް ނުކުރެވޭނެ މި ވަގުތަކު. އެހެންވީމާ، ސިޔާސީ ޕާޓީއެއްގެ އިސް ބޭފުޅެއްގެ ގޮތުގައި ހަރަކާތްތެރިވެ މަސައްކަތްޕުޅު ކުރައްވަމުން އެ ގެންދެވެނީ. އެހެންވީމާ، ގަވާއިދުގެ ރޫޙަށް ބަލާއިރު އަޅުގަނޑަށް ހިތްހަމަނުޖެހެނީ މިކަން. އެހެންވީމާ، ގަވާއިދެއް ހެދިފައި މި އޮންނަނީ އޭގެ ހަމައެކަނި ލަފުޒީ ޢިބާރާތްތަކާއި މާނަތަކުގެ ބޭނުމެއްގަ އެއް ނޫން. އަޅުގަނޑުމެން ޕަބްލިކަށް އެބަ ދައްކަންޖެހޭ މި ކޮމިޝަނަކީ އަޅުގަނޑުމެން މި ހުށަހަޅާ ބޯޑަކީ އިންސާފުވެރި ބޯޑަކަށް ވާނެ ކަމަށް. އަޅުގަނޑަށް ހަމަޔަޤީން އިބްރާހީމް ޢުމަރު މަނިކަކީ ރަނގަޅު ބޭފުޅަކަށް ވާނެކަން. އެއީ އަދި ބައެއް ފަހަރު އަޅުގަނޑުމެންނާ ޚިޔާލު ތަފާތުވުންތަކެއް އޭނާގެ ހުރި ކަމުގައި ވީ ނަމަވެސް 25 އަހަރުގެ ދުވަހުގެ ތަޖުރިބާއަކީ ކަމަކުން އަޅުގަނޑުމެންނަށް ދޫކޮށްލެވޭނެ ކަމެއް ނޫނޭ. އެހެންވީމާ، އެ ގޮތަށް ކުރިއަށް ގެންގޮސް ހިނގާށޭ އަޅުގަނޑުމެން ވީހާވެސް އަވަހަކަށް މިކަން ނިންމާ، ޢާއްމުންގެ ޚިޔާލަށް މި ނަންފުޅުތައް ފޮނުވަން. ޝުކުރިއްޔާ. 
ރިޔާސަތުން ވާހަކަދެއްކެވުން:

ޣަފޫރުގެ ހުށަހެޅުމަށް ތާއީދު ލިބިފައި، ތާއީދު ކުރެއްވީ ކޮން ބޭފުޅެއްތޯ؟ ޣަފޫރު.
ކުޅުދުއްފުށީ އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:

ދެން މި ކޮމްޕްރޮމައިޒަކަށް ދާން ނަޝީދު އެ ބުނުއްވި ގޮތަށް އަޅުގަނޑު ހަމަ މިކަން އޯކޭ އިނގޭތޯ. ހަމަ އެއް ނަން ޗޭންޖުކުރާ ގޮތަށް ހަމަ މައްސަލަ އެއް ނެތް އިނގޭތޯ މިގޮތަށް ހަމަ އޯކޭ. 
(ވަގުތުކޮޅަކަށްފަހު)

ނޮޅިވަރަމް ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

އަޅުގަނޑު ހުށަހަޅާލަން ބޭނުންވޭ އެންމެ ނަންފުޅެއް ބަދަލުކުރަން ކޮމިޓީން ފޮނުވާފައި އޮތް ގޮތަށް. އެއީ ޢައްބާސް ޝަރީފުގެ ބަދަލުގައި މިއުޝަމުގެ ނަންފުޅު ހުށަހަޅާ ގޮތަށް އަޅުގަނޑު ހުށަހަޅަން. 
ކުޅުދުއްފުށީ އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:

އަޅުގަނޑު ކުރިން ހުށަހެޅި ދެ ބޭފުޅުންގެ ނަން އަނބުރާ ގެންގޮއްސަ، ކާނަލްގެ ހުށަހެޅުމަށް އަޅުގަނޑު ތާއީދުކުރަން އިނގޭތޯ. 

ރިޔާސަތުން ވާހަކަދެއްކެވުން:

އެހެންވީމާ، އެހެން ހުށަހެޅުމެއް ނެތް ކަމަށް ވަންޏާ އަޅުގަނޑު ގަސްދުކުރަނީ މިހާރު މިކަން ނިންމަން. އެއީ އަޅުގަނޑުމެންގެ ވަގުތު ހުރި ގޮތުން ނެތް ބޭއްވޭ ކަށެއް. އެހެންވީމާ، އިޢުތިރާޟު ނުކުރާ ކަމަށް ވަންޏާ އެ ގެންނެވި އިޞްލާޙާ އެއްކޮށް ޢައްބާސް ޝަރީފުގެ ބަދަލުގައި މިއުޝަމް ޢައްބާސްތޯ؟ މިއުޝަމް ޢައްބާސް ހިމަނާފައި އަޅުގަނޑު 18 މީހުންގެ ނަން މި ފައިނަލް ކުރީ އިނގޭތޯ ނިމުނީ ކަމަށް. ދެން އަޅުގަނޑު ދަންނަވާލަން އޮތީ ތި ބޭފުޅުންނަށް މިހާރު މި ޤާނޫނު ބުނާ ގޮތުން 20 ޖޫން ވާ އާދިއްތަ ދުވަހުގެ ކުރިން ޖެހޭ މި ބޯޑު އެކުލަވާލަން އިނގޭތޯ. އެކަމަކު އަޅުގަނޑުމެން އެންމެ އަވަހަށް ވެސް ޖަލްސާއަކަށް މި ގެންދެވެނީ ހޯމަ ދުވަހަށް. 21 ވަނަ ދުވަހަށް. ދެން 21 ވަނަ ދުވަހު ނިންމުމަށް އަޅުގަނޑުމެން މި ގެންދަންޏާ އަޅުގަނޑުމެން މިހާރު މިއަދު މިއީ 15 ވަނަ ދުވަސް. އެހެންވީމާ، އަޅުގަނޑުމެންނަށް މި ހޮނިހިރު ދުވަހުގެ ނިޔަލަށް ހުޅުވާލެވިދާނެ ޢާއްމުންނަށް ކޮމެންޓުކުރަން އިނގޭތޯ. ހޮނިހިރު ދުވަހު ހުޅުވާފައި މިތަން ހުޅުވާ ބަހައްޓާފައި އެކަން ކުރެވިދާނެ. ކޮށްފައި އާދިއްތަ ދުވަހު ކޮމިޓީ ހަމަ ބާއްވަން އެބަޖެހޭ ކޮންމެހެން ވެސް. ބާއްވާފައި ނިންމާފައި ހޯމަ ދުވަހުގެ ޖަލްސާ އަށް ގެންދަން. ދެން 3 ދުވަހުގެ ނޯޓިސް ނުލިބޭނީ. ދެން އަޅުގަނޑު އެދެން ޕާޓީތަކުގެ މެންބަރުން އެ ޕާޓީތަކާ ވާހަކަދައްކައިގެން އެ 3 ދުވަހުގެ ނޯޓިސް އެ ގޮތަށް ނުލިބުނު ކަމަށް ވިޔަސް ހޯމަ ދުވަހު މި ވޯޓަށް އެހޭވަރު ކޮށްލަން. އޭރަށް 21 ވަނަ ދުވަހު ނިމޭނެ. އެހެންވީމާ، އެއީ އަޅުގަނޑު މިކަން ގެންދެވިދާނެ ގޮތެއް. ހުށަހަޅާ ގޮތެއް. ދެން އެހެން ގޮތެއް އޮތް ކަމަށް ވަންޏާ ތި ބޭފުޅުން ވިދާޅުވެދެއްވާ. ޙަމްޒާ. 
ބިލެތްދޫ ދާއިރާގެ މެންބަރު އަޙްމަދު ޙަމްޒާ ވާހަކަދެއްކެވުން:

އަޅުގަނޑަށް މައްސަލަ އެއް ނެތް ތި ގޮތަށް ގެންދެވިޔަސް. އެކަމަކު އަޅުގަނޑު އެދެން ރަސްމީކޮށް އަޅުގަނޑުމެންގެ މުޤައްރިރު ރައީސަށް ދަންނަވައިގެން ޕާޓީތަކުގެ ލީޑަރުންނާ ވާހަކަދައްކަން. އަޅުގަނޑުމެންގެ ހިސާބުން އަދި އެކަން ގެންދިއުމެއް ނޫން. އަޅުގަނޑު އެދެން ހަމަ ރަސްމީކޮށް ހުރިހާ ޕާޓީއެއްގެ މެޖޯރިޓީ ލީޑަރާއި އަދި މައިނޯރިޓީ ލީޑަރ އެކަންޏެއް ނޫން. މަޖިލީހުގައި ހިމެނޭ ހުރިހާ ލީޑަރުންނަށް ނޯޓިސް ނުދެއްވައި މިކަން ގެންދަންވާނީ މިހެންމިހެންވެގެން ކަމަށް ދެންނެވުމަށް ފަހު ގެންދަން. ދެން އަޅުގަނޑު ފާހަގަކޮށްލަން ދެންމެ މި ނިމުނު ނަންތަކާ ބެހޭ ގޮތުން. އެއީ އަޅުގަނޑު ހިތުން އެއީ ކޮމިޓީގެ މުޤައްރިރު ދެންމެ ފާހަގަކުރެއްވި ގޮތުން ދިޔަ ކަމެއް. އެއީ އަޅުގަނޑުމެންގެ ޕާޓީން ވަކި އިނިސިސްޓުކޮށްގެން ގެންދިޔަ ކަމެއް ކަމަކަށް އަޅުގަނޑު ނުދެކެން. އެހެންވީމާ، އެ ވާހަކަ ދަންނަވާލީ. 

ރިޔާސަތުން ވާހަކަދެއްކެވުން:

އާދެ، އަޅުގަނޑު އެހެންވީމާ، ސްޕީކަރަށް ދަންނަވައިގެން ޕާޓީތަކުގެ ލީޑަރުންނަށް ވެސް އެ ގޮތަށް ކޮމިއުނިކޭޓުކޮށްލާނަން. ދެން އޮތް ކަމަކީ، އެހެންވީމާ، ހޮނިހިރު ދުވަހުގެ ނިޔަލަށް އެ ދުވަހުގެ 16:00 އާ ހިސާބަށް ހުރިހާ ކޮމެންޓެއް. އެހެންވީމާ، ކޮމެންޓު ފެކްސުން ވެސް ކުރެވޭ ގޮތަށް. އީމެއިލެއް ވެސް އަޅުގަނޑުމެން ދޭނަން. އަދި ލިޔުމުން ވެސް މަޖިލީހަށް ފޮނުވޭ ގޮތަށް. ދެން މިހާރު ތި ބޭފުޅުން މިއަދު ދެންމެ ނިންމަވައިދެއްވީ ސަބް ކޮމިޓީގެ ރިޕޯޓު އެއް އިޞްލާޙާ އެއްކޮށް އެޑޮޕްޓުކުރެއްވުމަށް. ތި ނިންމަވައިދެއްވީ. އެހެންވީމާ، އަޅުގަނޑު އެ ގޮތަށް ނޯޓުކޮށްފައި ކުރިއަށް މި ދަނީ. އެ އިޞްލާޙަކީ 7 ވަނަ ނަންބަރުގައި އޮތް ޢައްބާސް ޝަރީފުގެ ނަން މިއުޝަމް ޢައްބާސްގެ ނަމަށް ބަދަލުކުރީ. އެއީ ގެނައިހާ ވެސް އިޞްލާޙަކީ. ދެން އެ ޖާނަލިޒަމުގެ ދާއިރާގެ ބޭފުޅެއް ނެގީތާ ލީގަލް ދާއިރާގެ ބޭފުޅެއްގެ ބަދަލުގައި. އެހެންވީމާ، އެ އޯކޭއެއްނު. އެހެންވީމާ، އަޅުގަނޑު މި އިޝޫ ދެން މި ނިންމަނީ ހޮނިހިރު ދުވަހުގެ 4 ގެ ކުރިން ކޮމެންޓުތައް ގެންނަ ގޮތަށް ޤާނޫނުގެ 12 ވަނަ މާއްދާގެ (ހ) ގައި ވާ ގޮތަށް ފެކްސްއިންނާއި އީމެއިލުންނާ އަދި މިތަނަށް ޑެލިވަރ ކުރެވޭ ގޮތަށް. ދެން އާދިއްތަ ދުވަހު 11 ޖަހާއިރު އަޅުގަނޑުމެން ފަށާ ގޮތަށް. އެ ދުވަހު އެކަން ފަށާފައި ނިންމާ ގޮތަށް. ހޯމަ ދުވަހުގެ ޖަލްސާގައި މިކަން އެޖެންޑާ ކުރާ ގޮތަށް. ނޫން، ފުލް ކޮމިޓީ ހަމަ ބާއްވާނީ. ބާއްވާފައި ހަމަ ގޮތަކަށް ނިމެންދެން 18 ނަން 9 ނަމަށް އެއްބަސްވެވެންދެކަށް ކުރިއަށް ގެންދާނީ. އެހެންވީމާ، އަޅުގަނޑު މި އިޝޫ މިހާރު މިއަދު މި ނިންމީ. ނިންމާފައި އަވަހަށް އީމެއިލް އެޑްރެހާއި ފެކްސްޖަހާފައި މީޑިޔާ އަށް ފޮނުވައިދެއްވާ. ރިޔާޟު ރަޝީދު. 
ވިލިފުށީ ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:

ޤާނޫނުއަސާސީގެ 102 ވަނަ މާއްދާގެ ދަށުން އަޅުގަނޑު މައްސަލަ އެއް މި ކޮމިޓީ އަށް ހުށަހަޅަން ގަސްދުކުރާތީވެ ކުރީބައިގައި ނޯޓިސް އެއް މި ދެނީ. 

ރިޔާސަތުން ވާހަކަދެއްކެވުން:

އާދެ، ނޯޓުކޮށްފިން އަޅުގަނޑު. އެހެންވީމާ، އެޖެންޑާގެ ދެވަނަ އައިޓަމަށް އަޅުގަނޑު މި ދަނީ. އަޅުގަނޑު އެހެން ނިންމާލުމުގެ ކުރިން އަޅުގަނޑު ފުރުޞަތު އަރުވާނަން ހުށަހަޅަން. (ވަގުތުކޮޅަކަށްފަހު) އާދެ، ދެން އަޅުގަނޑު މިހާރު މި ދަނީ އެޖެންޑާ ނަންބަރު 4 ދެއްތޯ އެއީ. އެޑެންޑާ ނަންބަރު 2، 3 އެއީ ކުރީ ދުވަހު އަޅުގަނޑުމެން ޕާކުކޮށްގެން މަސައްކަތްތައް ކުރިއަށް ގެންދަން ނިންމާފައި އޮތް ކަމެއް. އަޅުގަނޑު މިހާރު މިދަނީ އެޖެންޑާ ނަންބަރު 4 އަށް. ފަނޑިޔާރުންގެ މުސާރަ އާއި ޢިނާޔަތްތައް ބޮޑުކޮށްދެއްވުމަށް އެދި ޖުޑިޝަލް ސަރވިސް ކޮމިޝަނުން ހުށަހަޅުއްވާފައިވާ މުސާރައިގެ އޮނިގަނޑާ މެދު މަޝްވަރާކޮށް ގޮތެއް ނިންމުން. އާދެ، ރިޔާޟު ރަޝީދު.

ވިލުފުށީ ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:

އަޅުގަނޑު މައްސަލަ އެއް ވެސް ހުށަހަޅަން ބޭނުންވެގެން މި އުޅެނީ. އެހެންވީމާ، މި މައްސަލަ އަކީ މިއީ ވަރަށް މުހިއްމު ކަމަކަށް ވާތީވެ، 

ރިޔާސަތުން ވާހަކަދެއްކެވުން:

އާދެ، އަޅުގަނޑު މި ޖަލްސާ ނިންމަން 10 މިނެޓަށް ވީމަ ފުރުޞަތު އަރުވާނަން ހުށަހަޅާލަން. މަސީޙު. 

ފުވައްމުލަކު ދެކުނު ދާއިރާގެ މެންބަރު ޢަބްދުﷲ މަސީޙު މުޙައްމަދު ވާހަކަދެއްކެވުން:

އާދެ، މިއަދުގެ އެޖެންޑާގައި ތި ވިދާޅުވި މައްސަލަ އަކީ ވަރަށް މުހިއްމު މައްސަލަ އެއް ކަމުގައި އަޅުގަނޑު ދެކެން. އެއީ ކޮން އައިޓަމެއްތޯ؟ ނޫން، ނޫން މި އޮތީ އަޅުގަނޑުގެ މިހާރު އަޅުގަނޑު މި ދެންނެވީ ....

ރިޔާސަތުން ވާހަކަދެއްކެވުން:

އަޅުގަނޑު މައްސަަލަ ހުށަހަޅާލާނަން އެހެންވީމަ އިނގޭތޯ. އަޅުގަނޑު ދެންނެވީ އެޖެންޑާ ނަންބަރު 1 ނިމުނީއޭ. 2،3 އަކީ ކުރީ ދުވަހު ވަކި ގޮތަކަށް ތި ބޭފުޅުން ވިދާޅުވެފައި އަޅުގަނޑަށް އިޒުނަދީފައި އޮތް ކަމެކޭ. އެހެންވީމާ، އެ ކަންތައް އަޅުގަނޑު ކުރިއަށް ގެންދަމޭ ސިޓީތައް ހުންނާނީ ލިޔެފައި. ސިޓީތަކުގެ ކޮޕީ ތި ބޭފުޅުންގެ ފައިލުކޮޅަށް އަޅުގަނޑު ގެނެސްދޭނަން. އާދެ، ފަނޑިޔާރުންގެ މުސާރަ އާއި އިނާޔަތް ބޮޑުކޮށްދިނުމުގެ މައްސަލަ އަކީ ޖުޑިޝަލް ސަރވިސް ކޮމިޝަނުން އެ ކޮމިޝަނުގެ 195 ނަންބަރު ސިޓީ އިން 24 މެއި 2010 ގައި ފޮނުވާފައިވާ މައްސަލަ އެއް. އަޅުގަނޑު މި މައްސަލައާ ބެހޭ ގޮތުން އެ ބޭފުޅުން ފޮނުވި ސިޓީ ދަންނަވާލާނަން، ބައެއް ބޭފުޅުންނަށް އެޖެންޑާގައި ހުރި ބައެއް ކަންތައްތައް ސާފުނުވާތީ. ދިވެހިރާއްޖޭގެ ޖުމްހޫރިއްޔާ ޤާނޫނުއަސާސީގެ 151 ވަނަ މާއްދާގައި ބުނެފައިވާ ގޮތުން ކޮންމެ ފަނޑިޔާރަކު ވެސް ފަނޑިޔާރު ކަމުގެ މަސްއޫލިއްޔަތު އަދާކުރުމަށް އޭނާގެ ހުރިހާ ވަގުތެއް ތަހުސީސްކުރަންޖެހޭ ކަމާއި، ފަނޑިޔާރަކަށް އިތުރު އެއްވެސް މަސައްކަތެއް ކުރެވޭނީ ފަނޑިޔާރުންނާ ބެހޭ ޤާނޫނުގައި ކަނޑައެޅިފައިވާ ގޮތެއްގެ މަތިން ކަމަށް ޤާނޫނުއަސާސީގައި ބުނެފައި ވާތީ ފަނޑިޔާރަކަށް ފަނޑިޔާރުކަމުގެ މަސްއޫލިއްޔަތާއި ތަޢާރުޟުވާ އިތުރު ވަޒީފާ އެއް ނުވަތަ މަސައްކަތެއް ކުރެވެން ނެތްކަން އެނގެ އެވެ. އަދި ހަމަ އެހެންމެ ފަނޑިޔާރުން އެ ބައި މީހުންގެ މަސައްކަތުގައި ވަކި ފަރާތަކަށް ބުރަނުވެ ވަކި ފަރާތަކުން ދައްކާފާނެ ބިރަކަށް ޖެހިލުންނުވެ ތަޢައްސުބުން އެއްކިބާވެގެން ތިބެންޖެހޭނެ ކަމަށް ޤާނޫނުއަސާސީގައި ބަޔާންކޮށްފައި އޮތް ނަމަވެސް އަދި ފަނޑިޔާރުންނަށް އެ ބައި މީހުންގެ މަޤާމާއި އެކަށީގެންވާ މުސާރަ އާއި އިނާޔަތްތައް ލިބެންވާނެކަން ޤާނޫނުއަސާސީން ކަށަވަރު ކޮށްދީފައި ވީ ނަމަވެސް ރާއްޖޭގެ ޝަރުޢީ ކޯޓުތަކުގައި މަސައްކަތްކުރާ ފަނޑިޔާރުންނަށް މިހާރު ލިބޭ މުސާރަ އާއި ޢިނާޔަތްތައް އެ ބައި މީހުންގެ މަޤާމާއި މަސައްކަތަށްެ އެކަށީގެންވާ ވަރަށް ވުރެ ކުޑަކަމަށް މި ކޮމިޝަނަށް ފެނެ އެވެ. އެނގިވަޑައިގަންނަވާނެ ފަދައިން ސުޕްރީމު ކޯޓުގެ ފަނޑިޔާރުން ފިޔަވައި އެހެން ފަނޑިޔާރުންނަށް މިހާރު ހިނގަމުން މިގެންދާ ޤާނޫނުއަސާސީ ހިންގަން ފެށި ފަހުން ޤާނޫނުއަސާސީ 152 ވަނަ މާއްދާގައި ބުނާ ގޮތުގެ މަތިން މުސާރައިގެ ކުރިއެރުމެއް ލިބިފަ އެއް ނުވެ އެވެ. ފަނޑިޔާރުންނަށް އެންމެ ފަހުން މުސާރަ އާއި އިނާޔަތްތައް ބޮޑުކުރެވިފައި ވަނީ 2008 ވަނަ އަހަރުގެ ކުރީކޮޅު އެވެ. އޭގެފަހުން ފަނޑިޔާރުންގެ މުސާރަ ބޮޑުނުވެ އެހެން މުވައްޒަފުންގެ މުސާރަ އާއި އިނާޔަތްތައް ބޮޑުކުރުމުގެ ނަތީޖާއެއްގެ ގޮތުން ބައެއް ފަނޑިޔާރުންނަށްވުރެ މުސާރަ އާއި ޢިނާޔަތް ބޮޑު އެހެން މުވައްޒަފުން ޝަރުޢީ ދާއިރާގައި ވެސް އެބަ ތިއްބެވެ. ހަމައެހެންމެ 7 އޯގަސްޓު 2008 ގައި ޢަމަލުކުރަން ފެށި ޤާނޫނުއަސާސީން ތިންބާރު ވަކިވެ ފަނޑިޔާރުންގެ ޒިންމާ އާއި މަސްއޫލިއްޔަތު އިތުރު ވީ ހިނދު އިޤުތިޞާދީ ގޮތުންނާއި އިޖުތިމާޢީ ގޮތުން ރާއްޖެ އަށް އައި ބަދަލުތަކާ އެކު ކޯޓުތަކުގެ މަސައްކަތް އެތައް ގުނައަކަށް ބޮޑުވެފައި ވާކަން ފާހަގަކުރެވޭ. ވީމާ، ފަނޑިޔާރުންގެ މަޤާމާ އެކަށީގެންވާ މުސާރަ އާއި ޢިނާޔަތް ފަނޑިޔާރުންނަށް ދިނުމަށް ކަނޑައަޅާނީ ތިޔަ ޢިއްޒަތްތެރި މަޖިލީހުން ކަމަށް ޤާނޫނުއަސާސީން 152 ވަނަ މާއްދާގައި ބަޔާންކޮށްފައި ވީ ހިނދު އަދި ޢަދުލުއިންޞާފު ގާއިމުކުރުމުގެ ކަންތައްތައް ހިނގުމުގަ އާއި ކޯޓުތަކާ ގުޅޭ އެހެނިހެން ކަންކަމުގައި ތިޔަ ޢިއްޒަތްތެރި މަޖިލީހަށް ލަފާ އެރުވުން، މި ކޮމިޝަނުގެ އިހުތިޞާޞްގެ ތެރޭގައި ހިމެނޭ ކަމެއް ކަމަށް ވީ ހިނދު ފަނޑިޔާރުންގެ މުސާރަ އާއި ޢިނާޔަތް ބޮޑުކޮށްދެއްވުމަށް އެދި ތިޔަ ޢިއްޒަތްތެރި މަޖިލީހުގައި ދެންނެވުމަށް މި ކޮމިޝަނުން ފާސްކޮށް މި ފާސްކުރި ދެ އޮނިގަނޑު މި ސިޓީއާއިއެކު ފޮނުވީމެވެ. މި ދެ އޮނިގަނޑުގެ ތެރެއިން މި ކޮމިޝަނަށް ރަނގަޅު ކަމަށް ފެންނަނީ އޮނިގަނޑު 2 ކަމުގައި ވެސް ދެންނެވީމެވެ. އަދި ދަންނަވަމެވެ. 7 އޯގަސްޓު 2008 ގައި ހިންގަންފެށުނު ޤާނޫނުއަސާސީގައި 41 ވަނަ މާއްދާގެ (ށ) އަދި (ރ) ގެ ދަށުން ފަނޑިޔާރުން ކުރަންޖެހިފައިވާ މަސައްކަތަކީ ޖިނާޢީ މައްސަލަތައް ބަލައި ދަށު ކޯޓުތަކުގައި ފަނޑިޔާރުން ކުރަންޖެހިފައިވާ ވަރަށް ބުރަ މަސައްކަތަކަށް ވާތީ އެ މަސައްކަތަށް ޚާއްޞަ އެލަވަންސެއް ހަމަޖައްސަން ފެންނަ ކަމުގައި ވެސް ދަންނަވަމެވެ. ދެން އަޅުގަނޑު މިއާ ބެހޭ ގޮތުން ދަންނަވާލަން ބޭނުންވާ ވާހަކަ އަކީ، މި ސިޓީ ޖުޑިޝަލް ސަރވިސް ކޮމިޝަނުން ލިބުމުގެ ކުރީގައި ޖިނާޢީ ކޯޓުން ވެސް މާލިއްޔަތު ކޮމިޓީއަށް އެބަ އޮތޭ ސިޓީ އެއް ފޮނުވާފައި. ޖިނާޢީ ކޯޓުން ފޮނުއްވާފައި އޮންނަ ސިޓީގައި މި އޮންނަނީ ޖިނާޢީ ކުށްތަކުގައި ކޯޓަށް ހާޒިރުކުރެވޭ މީހުން ޢާއްމުކޮަށް ހާޒިރުކުރަނީ ރޭގަނޑު ގަޑީގައި. އެހެންވީމާ، ވާގޮތަކީ މިހާރު ޤާޟީން އޮފީހަށް ވަޑައިގެން ގިނަ ވަގުތު މަސައްކަތް ކުރައްވަންޖެހޭ ރޭގަނޑު ވަރަށް ދަންވަންދެން. އެކަމަކު އެ ބޭފުޅުންނަށް މި ލިބިވަޑައިގަންނަވަނީ ވަރަށް ކުޑަކުޑަ އެއްޗެއް، މިހާރު ހަމަޖެހިފައި އޮންނަ އުސޫލުގެ ދަށުން. އެހެންވީމާ، އެ ބޭފުޅުން އެދިވަޑައިގަންނަވާފައި އޮތީ އެ ބޭފުޅުންނަށް އެލަވަންސެއް ހަމަޖައްސަން. އެކަމަކު ދެން އަޅުގަނޑުމެން މީގެ ކުރީގައި މާލިއްޔަތު ކޮމިޓީން އެސްޓަބްލިޝް ކޮށްފައި އޮތް ޕްރެސިޑެންސެއް ފަނޑިޔާރުންނާ ބެހޭ ކަމެއް ވެއްޖިއްޔާ އަންނަންޖެހޭނީ ޖުޑިޝަލް ސަރވިސް ކޮމިޝަން ތެރެއިންނޭ. އެހެންވީމާ، އަޅުގަނޑު މީތި އަންނަންދެކަށް މުޅި މައްސަލަ ނުގެނެސް މި މަޑުކުރީ. ދެން މިއާ ބެހޭ ގޮތުން އަޅުގަނޑު ދަންނަވާލަން އޮތީ މީގައިވެސް އެބަ ބުނޭ ހަމަ ފެށޭ ތަނުގައި ވެސް ފަނޑިޔާރުންނާ ބެހޭ ކަންތައްތައް ކުރެވޭނީ ފަނޑިޔާރުންނާ ބެހޭ ޤާނޫނުގައިވާ ގޮތުގެ މަތިންނޭ. ދެން އެ ޤާނޫނު ވަނީ ހުށަހެޅިފައި މަޖިލީހަށް. ހުށަހެޅިފައި އެ ޤާނޫނު ފަރުމާކުރެވިފައި އޮތް އިރު އޭގައި މި އޮންނަނީ ފަނޑިޔާރުންގެ މުސާރަ އުއްތަމަ ފަނޑިޔާރުންގެ މުސާރައިގެ ނިސްބަތުން ހުށަހަޅާފައި އޮންނަ މާއްދާ އެއް މި އޮންނަނީ. އެއީ މިސާލަކަށް އުއްތަމަ ފަނޑިޔާރަށް 100 ލިބެންޏާ ދެން އިސް ފަނޑިޔާރަކަށް ލިބެންވާނީ 90 އޭ. ދެން ޖެހިގެން ހުންނަ ފަނޑިޔާރަށް 80 އޭ. 70 އޭ، 60ހޭ. އެހެންގޮސް އެންމެ ދަށާ ހިސާބަށް މި އޮންނަނީ އުއްތަމަ ފަނޑިޔާރުންގެ މުސާރައިގެ ނިސްބަތުން ހަމަޖައްސަން އޮންނަ މާއްދާ އެއް. އެހެންވީމާ، އަސްލު ފަނޑިޔާރުންނާ ބެހޭ ޤާނޫނު ފާސްވެއްޖިއްޔާ އަޅުގަނޑުމެން މީގެ އެއްވެސް އެއްޗަކަށް ދާކަށް ނުޖެހޭ. މީގެ އެއްވެސް ހުށަހެޅުމެއް ވެސް ބަލާކަށް ވެސް ނުޖެހޭ. އޭރުގައި އުއްތަމަ ފަނޑިޔާރުގެ މުސާރަ އޮތީ 102 ވަނަ މާއްދާގެ ދަށުން މި ކޮމިޓީން ކަނޑައަޅާފައި. އުއްތަމަ ފަނޑިޔާރުގެ މުސާރައިގެ ޕަސަންޓޭޖުގެ ގޮތުން މި އޮންނަނީ ކަނޑައަޅާފައި. އެހެންވީމާ، އެއީ އެ ޤާނޫނުގައި އޮތް ގޮތޭ. ދެން މިއީ އެ ބޭފުޅުންގެ އޮނިގަނޑުގައި އޮތް ގޮތް މިއީ. ދެން މި އޮނިގަނޑާ ބެހޭ ގޮތުން އެ ބޭފުޅުން ކުރެއްވި ބަހުސްއާ އެ ބޭފުޅުން ޖުޑިޝަލް ސަރވިސް ކޮމިޝަނުން މި ނިންމެވި ނިންމެވުން ނިންމެވި ޖަލްސާގެ ޔައުމިއްޔާ މީގައި އެބަ އޮތް. އެހެންވީމާ، ތި ބޭފުޅުންނަށް ވިދާޅުވެލެއްވީމާ ވަރަށް އެނގިވަޑައިގަންނަވާނެ. ދެން ހަމަ މިއަށް ބާރެއް އެޅުމުގެ ގޮތުން މި ސިޓީތައް ލިބުމުގެ ކުރީގައި ހަމަ ފަނޑިޔާރުންގެ ޖަމުޢިއްޔާ އިން ވެސް އެބަ އޮތް ސިޓީ އެއް ފޮނުއްވާފައި. އެވެސް މި ފައިލުކޮޅުގައި އޮންނާނެ. އެހެންވީމާ، މިއީ މި ކޭސް އަކީ. އެހެންވީމާ، އަޅުގަނޑު ދެން މި ފުރުޞަތު ހުޅުވާލަނީ. ފުރަތަމަ އިލިޔާސް ލަބީބަށް. ދެން ނަޝީދަށް. 

ހުޅުމީދޫ ދާއިރާގެ މެންބަރު އިލިޔާސް ލަބީބު ވާހަކަދެއްކެވުން:

ޝުކުރިއްޔާ. މިނިވަން މުއައްސަސާތަކާ ބެހޭ ކޮމިޓީން މިހާރު ފަނޑިޔާރުންނާ ބެހޭ ބިލު މިހާރު މަސައްކަތްކުރަމުން އެބަދޭ. ދެން އަޅުގަނޑަށް މަޢުލޫމާތު ލިބިފައި އޮތް ގޮތުން އެ ބޭފުޅުން ވަރަށް އަވަހަށް އޭތި ނިންމަވަން ވަރަށް ގިނައިރު ކޮންމެ ދުވަހަކު ވެސް އެބަ މަސައްކަތް ކުރައްވާ. އެހެންވީމާ، އަޅުގަނޑުމެން ސީދާ އެ ކޮމިޓީން ސާފުކޮށްލުން މުހިއްމުހެން އަޅުގަނޑަށް ހީވަނީ ކޮން ދުވަހަކުންތޯ އޭތި ނިމޭނީ. އެއީ ދެން އަވަސް މުސްތަޤުބަލެއްގައި ނޫނީ މިހާރު އަޅުގަނޑަށް ޤަބޫލުކުރެވޭ ގޮތުގައި ކޮންމެ އެއްޗެއް ވެސް ނިމޭނެ ޑެޑްލައިނެއް އޮންނާނެ މަޖިލީސްގެ ރައީސަށް އަރުވާފައި. އެއެއް ސާފުވެއްޖިއްޔާ އަޅުގަނޑުމެންނަށް މިސާލަކަށް ހަފްތާ އެއް ދެތިން ހަފްތާއެއްގެ ތެރޭގައި ނިންމެންޏާ އަޅުގަނޑުމެންނަށް ހަމަ މަޑުކޮށްލެވިދާނެ ކަންނޭނގެ. އެހެންނޫނިއްޔާ އަޅުގަނޑުމެން ހަމަ ކޮމިޓީން ކުރިއަށް ގެންގޮސް ހަމަ ނިންމާލާ ގޮތަށް އަޅުގަނޑަށް ފެންނާތީ އެ ވާހަކަ ދަންނަވާލީ. 

ރިޔާސަތުން ވާހަކަދެއްކެވުން:

އާދެ، އަޅުގަނޑު ހަމަ އިތުރު ކޮމެންޓެއް އަދިވެސް އިތުރުކޮށްލަން. މި ކަމާ ބެހޭ ގޮތުން އިދާރީ ގޮތުން އަޅުގަނޑު ސެކްރެޓޭރިއަޓާ ހަވާލުކޮށްފައި ވާނެ މަސައްކަތެއް ކުރަން. ދެން އަސްލު ޙަޤީޤަތުގައި އެ ބޭފުޅުން ހުށަހަޅުއްވާފައި މިއޮތް އޮނިގަނޑަކީ މީގެ ކުރީގައި ވެސް 16 ވަނަ ރައްޔިތުންގެ މަޖިލީހަށް ވެސް އައި އޮނިގަނޑެއް. ދެން މީގައި ހަމަ މުސާރަތައް ތިންގުނަ ވެގެން ދާކަން އަޅުގަނޑު ހަމަ ފާހަގަކުރަން އިނގޭތޯ. އެ ހުރިހާ ޖުމްލަ ދެވޭ ޚަރަދު. އެހެންވީމާ، މިފަހަރު މި ހުށަހަޅުއްވާފައިވާ ހުށަހެޅުން ސެކްރެޓޭރިއަޓުން ދިރާސާކޮށްފައި އަސްލު ހަމަ މި އަންނަ ބަދަލަކީ ކޮބައިކަން ތިޔަ ބޭފުޅުންނަށް އެނގޭ ގޮތަށް ޝީޓެއް ތައްޔާރުކުރުމަށް އަޅުގަނޑުމެން ވާނީ އެދިފައި. ދެން އަޅުގަނޑަށް ހީވަނީ. ދެން މިއީ އެ ބޭފުޅުން މަސައްކަތް ބުރަކަމުން ދެން ނިންމާ ނުލެވިގެން އުޅެނީ. ދެން މީގައި އަސްލު ޖުޑިކޭޗަރ އެކްޓަކީ ވެސް ވަރަށް މުހިއްމު އެކްޓެއް މީގައި އިނގޭތޯ. ކޯޓުތަކާ ބެހޭ އެކްޓު ނިމިގެން އެ ބިލު ނިމުނީމާ އެނގެނީ ރާއްޖޭގައި ހުންނާނީ ކިތައް ކޯޓުތޯ. އެންމެ ފުރަތަމަ 16 ވަނަ މަޖިލީހުން މިކަން ނުނިމުނީ ވެސް އެހެންވެގެން. ރާއްޖޭގައި ހުންނާނީ ކިތައް ކޯޓުތޯ ނުނިންމިގެން. އެއީ ސަބަބަކީ ފަނޑިޔާރުންގެ އަދަދަކީ ގިނަ އަދަދެއް ނޫން. 204 ފަނޑިޔާރުން މި އުޅުއްވަނީ. އެކަމަކު 204 ފަނޑިޔާރުން ތިއްބަވާއިރުގައި މުސާރަ ހަމަޖައްސާ ފަހުން އެތައް ކޯޓެއް އުވާލަން ނިމިދާނެ، ކޯޓުތަކާ ބެހޭ ޤާނޫނު ނިމޭ ގޮތުން. އެހެންވެއްޖެކަމަށް ވަންޏާ ވަރަށް ބޮޑެތި މުސާރަތަކެއް ކުއްލިއަކަށް ހަމަޖެހުނު ބަޔަކު މި ރިޑަންޑަންޓު ވަނީ. އެހެންވީމާ، އެ މީހުންނަށް ދޭންޖެހޭ ރިޑަންޑަންޓު ފައިސާ ވެސް އިތުރުވާނެ. އެހެންވީމާ، ޖުޑިކޭޗަރ އެކްޓާއި ފަނޑިޔާރުންގެ ބިލާ މި ހުރިހާ އެއްޗެއް ހަމަ ވަރަށް ކައިރީގައި އުޅެނިކޮށް މިގޮތަށް މި ބޮޑުކޮށްލަން ނުފެނިގެން އޭރު 16 ވަނަ މަޖިލީހުން މިކަން ނުކުރީ. އެއީ މީގެ ހިސްޓްރީ އަކީ. އެހެންވީމާ، އަޅުގަނޑު ދެން ދުވަހަކު ގެނެސްދޭނަން މި ބޭފުޅުން މިހާރު ހުށަހަޅުއްވާ ހުށަހެޅުން ހުށަހެޅުނީމަ މިގޮތަށް އަޅުގަނޑުމެން ނިންމައިފިއްޔާ ޖުމްލަ އަންނާނެ ބަދަލު. އެ އަޅުގަނޑު ތާވަލެއް ގެނެސްދޭނަން ކިތައް މިލިއަން ރުފިޔާތޯ އިތުރުވެގެން މި ދަނީ. ނަޝީދު، މަސީޙު ދެން ރިޔާޟު. 

ނޮޅިވަރަމް ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

އަޅުގަނޑު ވެސް ހަމަ ދަންނަވާލަން އުޅުނީ މައިގަނޑު ގޮތެއްގައި އިލިޔާސް އެ ވިދާޅުވި ވާހަކަ. އިއްޔެ އަޅުގަނޑު ފަނޑިޔާރުންނާ ބެހޭ ބިލު، ކޯޓުތަކާ ބެހޭ ބިލު އެ މަސައްކަތްކުރާ ކޮމިޓީ އަށް އަޅުގަނޑަށް އިއްޔެ ދެވުނު ކުޑަ ވަގުތުކޮޅަކަށް. ދެން ކުޅުދުއްފުށީ ދެކުނު ދާއިރާގެ ޢިއްޒަތްތެރި މެންބަރު މުޙައްމަދު ނަޝީދު އަމިއްލަފުޅަށް އެ ބިލުގެ ކަންތައްތައް ޑްރާފްޓިން އާއި މިކަންކަން ވޮލަންޓިއަރކޮށް ކޮށްދެއްވައި ހަފްތާއެއްގެ ތެރޭގައި ނިންމަވައިދެއްވާނެ ކަމަށް ވަނީ ވިދާޅުވެފައި. އެހެންވީމާ، އަޅުގަނޑަށް ހީވަނީ ހަފްތާއެއްގެ ތެރޭގައި އެ ކަންތައްތައް ނިމިގެން ދިޔައިމާ ދެން އަޅުގަނޑުމެންނަށް ރަނގަޅު ޕިކްޗަރ ފެނިގެން މަސައްކަތްކުރުން. އިންފޯމުޑު ޑިޝިޝަނެއް ނެގުން މާ ރަނގަޅޭ. އެހެންވީމާ، މި މަސައްކަތް ބާއްވާފައި ދެން އެޖެންޑާ ނަންބަރު ދެން އޮތް އައިޓަމަށް ދާން އަޅުގަނޑަށް ފެންނަނީ. ޝުކުރިއްޔާ. 

ފުވައްމުލަކު ދެކުނު ދާއިރާގެ މެންބަރު ޢަބްދުﷲ މަސީޙު މުޙަންމަދު ވާހަކަދެއްކެވުން:

އާދެ، އެޖެންޑާ އައިޓަމް މިއަދު 4 ގެ ދަށުން ތި ހުށަހެޅުއްވި މައްސަލަ އަކީ އަޅުގަނޑު ޤަަބޫލުކުރާ ގޮތުގައި ރިޔާޟު ރަޝީދު މީގެކުރިން ވިދާޅުވި ވިދާޅުވުމާ ގުޅޭ މައްސަލަ އެއް. އެއީ ޤާނޫނުއަސާސީގެ 102 ވަނަ މާއްދާގެ ދަށުން މި ކޮމިޓީއަށް މުޤައްރިރު ހުށަހަޅުއްވައިގެން އުޅުއްވާ މައްސަލަ އެއް. ޤާނޫނުއަސާސީގެ 102 ވަނަ މާއްދާގައި ބުނަނީ ރައީސުލްޖުމްހޫރިއްޔާ އަށާއި، ރައީސުލްޖުމްހޫރިއްޔާގެ ނައިބަށާއި، ވަޒީރުންގެ މަޖިލީހުގެ މެންބަރުންނަށާއި، ރައްޔިތުންގެ މަޖިލީހުގެ މެންބަރުންނަށާއި، ރައްޔިތުންގެ މަޖިލީހުގެ ރައީސަށާއި، ރައްޔިތުންގެ މަޖިލީހުގެ ނައިބު ރައީސަށާއި، ފަނޑިޔާރުންނަށާއި، މުސްތަޤިއްލު ކޮމިޝަނުތަކުގެ މެންބަރުންނަށާއި، މުސްތަޤިއްލު މަޤާމުތަކަށް މުސާރަ އާއި ޢިނާޔަތްތައް ކަނޑައަޅާނީ ރައްޔިތުންގެ މަޖިލީހުންނޭ. އެހެންވީމާ، އަޅުގަނޑުމެން ކުރަންޖެހޭ ކަމެއް. ދެން އޭގައި މުސާރައިގެ ތެރޭގައި މީގައި މި އޮންނަނީ މުސާރަ އާއި އިނާޔަތްތަކުގެ ވާހަކަ. ދެން ރިޔާޟު ރަޝީދު މީގެކުރިން ހުށަހަޅުއްވައިފި މި އިނާޔަތްތަކުގެ ވާހަކައިގައި އަޅުގަނޑުމެންނާ މި ކޮމިޓީގެ މަސްއޫލިއްޔަތު ފުރިހަމައަށް އަދާކުރެވުނު ކަމާ މެދު ބަޔަކު ސުވާލުކޮށްފާނެ ކަންތައްތަކެއް ފަހަރެއްގައި އެބަ ހިނގައޭ. ނޫނީ ހިނގާފާނެ. އެހެންކަމަށް ވަންޏާ އަޅުގަނޑުމެންގެ ސަމާލުކަމަށް އެކަން އައިސްފި ކަމަށް ވަންޏާ އަޅުގަނޑަށް ހީވަނީ އެއީ އަވަސް މައްސަލައެއް ގޮތުގައި އަޅުގަނޑުމެން ބެލުން ރަނގަޅުހެން. އެހެންވީމާ، އެ ސަބަބަށްޓަކައި އަޅުގަނޑު ރިޔާޟު ރަޝީދު ހުށަހެޅުއްވި ހުށަހެޅުއްވުމަށް ތާއީދުކުރަން. ވަރަށް ބޮޑަށް ޝުކުރިއްޔާ. 

ރިޔާސަތުން ވާހަކަދެއްކެވުން:

އާދެ، ދެންމެ ނޮޅިވަރަމް ދާއިރާގެ ޢިއްޒަތްތެރި މެންބަރު ހުށަހަޅުއްވައިފި މި މައްސަލަ ފަނޑިޔާރުންގެ ބިލު ނިމެންދެން ޕާކުކުރަން. އެއީ އެއަށް ވާ ގޮތެއް ބަލަން. އެއީ އަޅުގަނޑު ހަމަ އެނގިފައި އޮތް ގޮތުގައި އޭގައި އެބަ އޮތް މާއްދާ އެއް އެ ބިލު ފާސްވީމާ މި ހުރިހާ ކަމަކަށް ހައްލެއް އަންނާނެ. އެއީ އުއްތަމަ ފަނޑިޔާރުންގެ މުސާރަ މި ކޮމިޓީން ކަނޑައެޅުމަށްފަހުގައި އެހެން ހުރިހާ ފަނޑިޔާރުންގެ މުސާރަ މި ހަމަޖެހެނީ އެ ބޭފުޅަކު މަސައްކަތް ކުރައްވާ ކޯޓުގެ ގޮތުން އެ ވަކި ޕަސަންޓޭޖަކުން. އެހެންވީމާ، އެ ހުށަހެޅުއްވުން މިހާރު އެބަ އޮތް. އެހެންވީމާ، އަޅުގަނޑުމެންނަށް މި ޕާކުކޮށްފައި ކުރިއަށް ދެވިދާނެ. ރިޔާޟު ރަޝީދު.

ވިލުފުށީ ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:

މި މައްސަލަ މި ކޮމިޓީގައި އޮންނަތާ ވަރަށް ގިނަ ދުވަސްވެއްޖެ މިހާރު އިނގޭތޯ. މިދެންނެވީ ކޮމިޓީގައޭ މިދެންނެވީ އެ ބޭފުޅުން އިރުއިރުކޮޅުން މި ތަނަށް އެބަ ފޮނުވާ މި މައްސަލަަ. އެއީ 16 ވަނަ ރައްޔިތުންގެ މަޖިލީހުން ވެސް މިކަމަށް އެދިފައި އޮތީ ޖުޑިޝަލް ސަރވިސަސް އިން. އޭރު ދެން ހުންނެވި ބޭފުޅަކު ކެންޕެއިން ވަޢުދެއްގެ ތެރޭގައި މެންބަރަކުވެފައި އޮތީ، މައްޗަށް ޖައްސާލާނަމޭ. އެކަމަކު ދެން ކޮންމެއަކަސް ޣަފޫރު އަޅުގަނޑު ވާހަކަދައްކާ ނިމެންދެން މަޑުކޮށްލަދިނީއްޔާ ރަނގަޅު. ދެން އޭގެ ތަފްސީލެއް ފަހުން ބޭނުމިއްޔާ ލިބިދާނެ. ދެން އެހެންވީމާ، ޢާއްމުގޮތެއްގައި މި ކޮމިޓީގެ މަސައްކަތް ތަންކޮޅެއް ލަހުން ހިނގާތީވެ އެ ކަމާ އަޅުގަނޑު ކަންބޮޑުވާ ވާހަކަ އަބަދުވެސް ދައްކަމުން އަންނަނީ. އެހެންވީމާ، މިތާނގައި ޢާއްމުގޮތެއްގައި މަސައްކަތް އަވަސްވެގެން މި ދަނީ ސަބް ކޮމިޓީ އަކަށް މަސައްކަތް ހަވާލުކޮށްގެން ދިޔައިމާ އެ ދެތިން ދުވަހުގެ ތެރޭގައި އެބަ އާދޭ މިތަނަށް ނިންމައިގެން. ދެން އަޅުގަނޑުމެން ސަބް ކޮމިޓީ އެއް މިއަދު ނަގަން އަޅުގަނޑު ހުށަހަޅަން. ހަމަ ސިޔާސީ ޕާޓީތައް ތަމްސީލުކުރެވޭ ގޮތަށް. ނަގައިގެން އެ ސަބް ކޮމިޓީން ބައްލަވަންވީ އެ ސަބް ކޮމިޓީން ނިންމަވާ ގޮތް އެއީ ތި ވިދާޅުވާ ޤާނޫނުގައި އެގޮތަށް ލިޔެވިދާނޭ އަޅުގަނޑުމެންނަށް. އެކަމަކު އެހެންނަމަވެސް މިހާރު މިހާރުން މިއަށް ގޮތްތަކެއް ނިންމަންޖެހޭ އެބަ. އަދި އެއަށް ޢަމަލުކުރަން ފަށާނީ އަންނަ އަހަރުގެ ބަޖެޓު ތެރެއިން ކަމުގައި ވީ ނަމަވެސް އެ ގޮތަށް އެކަންކުރަން ނަމަވެސް މިތަނުން މި މައްސަލަ ނިންމަން އެބަޖެހޭ އެބަ. ނިންމާއިރުގައި ބަލަންޖެހޭ ވަރަށް ގިނަ މަޢުލޫމާތުތަކެއް މިތަނަށް ލިބިފައި އެބ ަހުރި. އެހެންވީމާ، އެ ނަގާ ސަބް ކޮމިޓީގައި މި ކޮމިޓީގެ މުޤައްރިރު ހިމެނޭ ގޮތަށް. ކޮމިޓީ އެއް ނަގައިގެން 7 ދުވަހުގެ ތެރޭގައި ލަސްވެގެން 7 ދުވަހުގެ ތެރޭގައި މި ކޮމިޓީ އަށް ގެންނަ ގޮތަށް އަޅުގަނޑު އެކަން އެ ގޮތަށް ހުށަހަޅަން އަޅުގަނޑު. އެއީ މިކޮމިޓީގެ މަސައްކަތް އެބަޖެހޭ މިއަށްވުރެ ތަންކޮޅެއް ޒިންމާދާރު ގޮތަކަށް އަދި އެ ބަލާ ބެލުންތަކުގެ ތެރޭގައި އަޅުގަނޑު ކުރިން ހުށަހެޅި، އަދި ދެންމެ މަސީޙު ވެސް ފާހަގަކުރި 102 ވަނަ މާއްދާ. ޤާނޫނުއަސާސީގެ 102 ވަނަ މާއްދާގެ ދަށުން މި ރައްޔިތުންގެ މަޖިލީހަށް ލާޒިމުކޮށްފައި މިއޮންނަ ހުރިހާ މަޤާމުތަކާއި އަދި މި މަސްއޫލިއްޔަތު މި ކަވަރ ކުރެވޭ ގޮތަށް މިހުރިހާ ދިމަދިމާލެއް މިދެންނެވި ސަބް ކޮމިޓީން ބެލޭނެ ގޮތެއް އޮތުމަކީ ވެސް އަޅުގަނޑު އެދޭ ކަމެއް. ދެން އެ މަސައްކަތަކީ މީގެތެރެއަށް ލައިގެން ކުރަން އުދަނގޫ ކަމަކަށް ވެއްޖެ ކަމަށް ވަންޏާ އިތުރު މައްސަލަ އެއް ގޮތުގައި. ދެން މުޤައްރިރު ވިދާޅުވެއްޖެ އަޅުގަނޑަށް ފުރުޞަތެއް ދޭނަމޭ. އެހެންވީމާ، މަޑުކޮށްގެން ހުންނާނަން. ދެން އެހެންނަމަވެސް މިދެންނެވީ ޤާނޫނުއަސާސީގެ 2 ވަނަ މާއްދާގައި ބުނަނީ މި މިނިވަން މުއައްސަސާތަކާއި ރައްޔިތުންގެ މަޖިލީހުގެ މެންބަރުންނަށާއި ވަޒީރުން މި ހުރިހާ ބޭފުޅުންގެ މުސާރަ އާއި އިނާޔަތްތައް ކަނޑައަޅަންޖެހެނީ ރައްޔިތުންގެ މަޖިލީހުންނޭ. ރައްޔިތުންގެ މަޖިލީހުން އެކަންކުރަން ކަނޑައަޅާފައި އޮންނަ ބަޔަކީ މާލިއްޔަތު ކޮމިޓީ. އެހެންވީމާ، މި ކޮމިޓީން އެކަންކުރަން އަޅުގަނޑަށް ފެނޭ. އެހެންވީމާ، އަޅުގަނޑަށް ފެންނަނީ މި މައްސަލަ ސަބްކޮމިޓީ އަކަށް ފޮނުވަން. ފޮނުވައިގެން މުއްދަތެއް ކަނޑައަޅައި އެ މުއްދަތު 7 ދުވަހަކީ އެއީ ދިގު މުއްދަތެއް އަޅުގަނޑު ޤަބޫލުކުރާ ގޮތުގައި. އެހެންވީމާ، އެންމެ ލަސްވެގެން 7 ދުވަސްތެރޭގައި ނިމޭ ގޮތަށް މިކަން ދިރާސާ ކުރުމަށްފަހުގައި އެ ހޯދަންޖެހޭ ހުރިހާ މަޢުލޫމާތެއް ހޯދުމަށްފަހުގައި އެކަންކުރަން އަޅުގަނޑު ހުށަހަޅަން. ދެން ހަމަ އެއާއެކު އަޅުގަނޑު ފާހަގަކޮށްލަން ބޭނުން ދެންމެ މުޤައްރިރުވެސް ފާހަގަކުރައްވައިފި އަދި މިހާރުގެ ބިލެއްގައި އެބަ އޮތޯ އުއްތަމަ ފަނޑިޔާރުގެ އެ މުސާރަ އިން އެއީ މިންގަނޑެއް ކަމަށް ބަލައިގެން އޭގެން 10 ޕަސެންޓު، 15 ޕަސެންޓު ޖައްސަމުން މި ގޮތަށް ގެންގޮއްސި ކަމަށް ވެއްޖިއްޔާ މި ނުވާނެ ރަނގަޅު މިންގަނޑަކަށް. އެހެންވީމާ، އެކަންކުރަންޖެހޭނެ އެންމެ ފަހުން ގޮސް މަސައްކަތު މީހާ ހަމައަށް ދާއިރު އޭނަ އަށް އެއްޗެއް ނުލިބޭ ގޮތަށް ވެސް މަސައްކަތްކުރަން ޖެހިދާނެ. އެއީ މީހުން ގިނަވާ ނިސްބަތުން އެހެންދާނެ. އެހެންވީމާ، އެއެއް ނޫން ބަލަންޖެހޭނީ. އަޅުގަނޑުމެން ބަލަންޖެހޭނީ އެންމެ ދަށް މީހަކަށް އަޅުގަނޑުމެން ކަނޑައަޅާނީ ކިހާވަރެއްގެ މުސާރައެއްތޯ. ދެން ފަނޑިޔާރުންގެ ތެރެއިން ކޮން މިންވަރަކަށްކަން އެ ކެޓަގަރީސްތަކެއްކަން އެއްވަރު އޮންނާނީ. ދެން އެލަވަންސް އަކީ އެއީ އެލަވަންސް ދޭއިރު އެލަވަންސް ދޭންޖެހޭނީ އޭނަ ގިނަ ދުވަހު އެ ތާގައި އުޅުނީތީ އޭނަ އަށް ދޭ އެލެވެންސް އެއްތޯ. އެއީ ދިގު މުއްދަތުގެ އެލެވެންސް. އޭގެއިތުރުން ކަނޑައެޅިފައި އޮންނަ ވަގުތުގެ އިތުރަށް ދޭން އޭނަ ކުރާ މަސައްކަތަކަށް ދޭން އިތުރު އެލެވެންސް އެއް. އެހެންވީމާ، މިގޮތަށް އެލެވެންސްތަކެއް  ކަނޑައެޅިދާނެ. މުސާރައިގެ އިތުރުން. އެހެންވީމާ، މިދެންނެވި ކަންތައްތަކަށް ރިޢާޔަތްކުރެވޭ ގޮތަށް އޮނިގަނޑެއް ސަބް ކޮމިޓީން ކަނޑައެޅުމަށްފަހުގައި މި ކޮމިޓީ އަށް ގެންނަން އަޅުގަނޑު ހުށަހަޅަން. 
ބިލެއްދޫ ދާއިރާގެ މެންބަރު އަޙުމަދު ޙަމްޒާ ވާހަކަދެއްކެވުން:

ޝުކުރިއްޔާ މުޤައްރިރު. އަޅުގަނޑު އެދެން ކޮންމެ ދުވަހަކު ވެސް މި ކޮމިޓީ ފެށޭއިރުގައި 5 ވަރަކަށް މިނެޓު ނަމަވެސް އިދާރީ ކަންތައްތަކާ ބެހޭ ގޮތުން ވާހަކަ ދައްކާލަން މެންބަރުންނަށް ފުރުޞަތެއް އޮތިއްޔާ ދެއްވާ ގޮތަކަށް ކޮމިޓީ ގެންގޮސް ދެއްވުން. އެހެން މި ދަންނަވާލީ އަޅުގަނޑު އޮންނާނީ އެދިފައި ކުރީގައި ވެސް ސިއްރު ނޫން ޑޮކިއުމެންޓުތައް ސްކޭންކޮށްލާފައި ފޮނުވާލަ ދިނުމަށް އަދިވެސް އަޅުގަނޑަކަށް ނު އެއް ލިބޭ. ވަރަށް މަޢުނަވީ ގޮތެއްގައި މަސައްކަތް ގެންދެވޭނީ ކުރީބައިގައި މަޢުލޫމާތުތައް ބަލައިލާ އެ ކަންކަމާ ބެހޭ ގޮތުން ވިސްނާލަން ފުރުޞަތު ލިބިއްޖެ ނަމަ ތަންކޮޅެއް ރަނގަޅަށް މަސައްކަތް ކުރިޔަށް ގެންދެވިދާނެ ކަމަށް އަޅުގަނޑަށް ފެންނާތީ އެ ވާހަކަ ދަންނަވާލަން. ދެން އަނެއްނުކުތާއަކީ މި ޖުޑިޝަލް ސަރވިސް ކޮމިޝަނުން ފޮނުވާފައި އޮތް ސިޓީއާ ގުޅޭ ގޮތުން އަޅުގަނޑު އެދެން އިދާރާ މަޖިލިސްގެ އިދާރާގެ ފަރާތުން މި ކަމާ ބެހޭ ގޮތުން މިހާތަނަށް ކޮމިޓީން ކުރެވިފައި ހުރި މަސައްކަތްތައް އަޅުގަނޑުމެންނަށް ގެނެސްދެން. އެހެންމިދެންނެވީ އަޅުގަނޑުމެން މި ކޮމިޓީގައި ވެސް ވާނީ މިކަން އަނބުރާލާ ފޮނުވާލާފައި. މިދެންނެވީ އަނބުރާ ފޮނުވާލާފައި މިދެންނެވީ އެ މީހުން އަޅުގަނޑުމެން މިހާރު އެ ބޭފުޅުން ފޮނުވާފައި އޮތް މުސާރައިގެ އޮނިގަނޑު އަޅުގަނޑުމެންނަށް ކަމުނުދާތީވެ އަދި ރާއްޖޭގައި އިޤުތިޞާދީ ހާލަތު ހުރި ގޮތުން މިވަގުތު ކޮށްދެވެން ނެތް ކަމަށް ބުނެ އަޅުގަނޑުމެންވާނީ އަނބުރާ ފޮނުވާލާފައި. އެހެންވެ މިފަދަ މައްސަލައެއް އަލުން ހުށަހެޅޭއިރުގައި މިހާތަނަށް މީގެ ތާރީޚުތަކާއި މި ކަންކަން ހިނގާފައި އޮތްގޮތް ކޮމިޓީގެ މެންބަރުންނަށް ބްރީފެއް ލިބިފައި އޮތިއްޔާ މެންބަރުންނަށް ތަންކޮޅެއް ފަސޭހަވާނެ ކަމަށް އަޅުގަނޑު ދެކެން މި ކަމަށް ވިސްނާއިރު. ދެން އަޅުގަނޑު ދަންނަވާލަން ބޭނުންވަނީ އަޅުގަނޑު ވަރަށް ފާހަގަކުރެވޭ ކަމެއް ޚާއްޞަކޮށް މިނިވަން މުއައްސަސާތަކާ ސަރުކާރު ނޫން މިނިވަން ދާއިރާތަކުން ރައްޔިތުންނަށް ދޭންވާ ޚިދުމަތުގެ ބަދަލުގައި އެ ކަމުގައި ތިބޭ މުވައްޒިފުންނަށް ބޭނުންވާނެ މުސާރަ އާއި އިނާޔަތްތައް ހޯދަން ގިނަގިނައިން މަސައްކަތް ކުރެވޭކަން އެއީ އަޅުގަނޑު ހިތާމައާ އެކު ފާހަގަކުރާ ކަމެއް. ހަމައެކަނި މިސާލަކަށް އަޅުގަނޑުމެންނަށް ޖުޑިޝަލް ސަރވިސް ކޮމިޝަނުން ތަނަކަށް ކޯޓެއް ނުލިބިގެން ވަރަށް މަދުން މި އަންނަނީ. އެ ކޯޓުގައި ހުރި މަސައްކަތްތައް ނުކުރެވިގެން ފައިސާ ނެތިގެން ވަރަށް މަދުން މި އަންނަނީ. އެހެންނަމަވެސް މި ޖުޑިޝަލް ސަރވިސް ކޮމިޝަނުން 3 ވަނަ ފަހަރަށް އަޅުގަނޑުމެންނަށް މި އޮތީ މުސާރަ އާއި އިނާޔަތްތަކުގެ މައްސަލަ ހުށަހަޅާފައި. ދެން އަޅުގަނޑު ދަންނަވާލަން ބޭނުންވަނީ މި ހުށަހެޅިފައި އޮތް ހުށަހެޅުމަށް ކޮންމެ ގޮތެއް ވިޔަސް އަޅުގަނޑު ޤަބޫލުކުރާގޮތުގައި ޢަމަލީ ސިފަ އެެއް އަޅުގަނޑުމެންނަށް ބަދަލުތަކެއް އަދި ގެނައި ކަމުގައި ވިޔަސް ގެނެވޭނީ 2011 ވަނަ އަހަރުގައޭ. އެއީ ބަޖެޓަށް އިޞްލާޙުތަކެއް ގެނެވިގެން. ވީއިރު އަޅުގަނޑު ދަންނަވާނީ އަޅުގަނޑު އޮންނާނެ މިނިވަން މުއައްސަސާތަކާ ބެހޭ ކޮމިޓީގައި ވެސް ދަންނަވާފައި ފުރަތަމައިނުން އުފައްދަންޖެހޭނީ ކޯޓުތަކޭ. އުފެއްދުމަށްފަހުގައޭ ފަނޑިޔާރުންގެ ކަންތައް. އެހެންނަމަވެސް އެ ކޮމިޓީ އަށް ފެނިވަޑައިގެންނެވީ ކޮމިޓީގެ އަޣުލަބިއްޔަތަށް ފެނިވަޑައިގެންނެވީ އެހެން ނޫން ކަމަށް. ފުރަތަމައިނުން ފަނޑިޔާރުން ކަމަށް ދެން ކޯޓު ކަމަށް. މިހާރު އެ ތަރުތީބުން މަސައްކަތް ކުރަން އެ ބޭފުޅުން ނިންމަވާފައި މަސައްކަތް ޑީ.އާރު.ޕީ އަޣުލަބިއްޔަތު އޮންނަ ކޮމިޓީއަކުން މިހާރު ވަނީ އެ ކަންތައް އެގޮތަށް ކުރަން ނިންމަވާފައި. މިނިވަން މެންބަރެއް ކަމުގައިވާ ކުޅުދުއްފުށީ ދެކުނު ދާއިރާގެ މެންބަރު ޢިއްޒަތްތެރި މެންބަރު މުޙައްމަދު ނަޝީދާ ހަވާލުކުރައްވާފައި. އެ މެންބަރު ވިދާޅުވެފައި ވަނީ މި ހިނގާ ހަފްތާގެ ބުދަ ދުވަހު އެ މަސައްކަތް ކޮމިޓީ އާއި ހަވާލުކުރާނެ ކަމަށް. ދެން އަޅުގަނޑު ދަންނަވާލަން ބޭނުންވަނީ މުސާރަތަކާ ބެހޭ ގޮތުން އަޅުގަނޑުމެން އެބަޖެހޭ ތަންކޮޅެއް ފުންކޮށް ވިސްނާލަން. އެ ގޮތުން ޚާއްޞަކޮށް ސުޕްރިމްކޯޓާއި ދަށު ކޯޓުތަކާ އަޅާކިޔުމަކީ އަޅުގަނޑަކަށް އެހާ ފެންނަ ކަމެއް ނޫން. މި ކަންތައްތައް ބެލެވެންޖެހޭނީ ކޮންމެވެސް އެއް އުސޫލަކުން. ދެން ތަންކޮޅެއް ފުޅާ ގޮތަކަށް މި ދިރާސާކުރުމަށްފަހުގައި އަޅުގަނޑަށް ފެންނަނީ ހުސްއެކަނި ރާއްޖޭގެ އޮނިގަނޑުތަކެއް ނޫން. ސިލޯނުގައި އިންޑިޔާގައި ނުވަތަ އަޅުގަނޑުމެންގެ ރާއްޖެ ފަދަ ކުދި ޤައުމު. މިސާލަކަށް ސަމުއާ. ވަންވާ ޓޫ. ކިރިބަތީ. ނުވަތަ ސެންވިންސަންގެ ގްރީންޑީސް މި ތަންތަން ސިންގަޕޫރު މި ހުރިހާ ތަންތަނެއް ބަލާފައި، އަޅުގަނޑުމެން ކޮންމެވެސް އުސޫލުތަކެއް ކަނޑައެޅުމަށްފަހުގައި އެ އުސޫލުތަކުގެ މައްޗަށް ބިނާކޮށް ކޮންމެވެސް އަދަދުތަކެއް ކަނޑައެޅުން. މިހާރު އަދަދުތަކެއް ކަނޑައަޅައިފިއްޔާ މިހާރަކަށް އައިސް އަޅުގަނޑަށް ފާހަގަކުރެވޭ ގޮތުގައި ބެންޗު މާކުގައި ބެލެވޭނީ ރައްޔިތުންގެ މަޖިލިސްގެ މެންބަރުންގެ މުސާރަ. އަޅުގަނޑު ދަންނަވާލަން ބޭނުންވަނީ ރައްޔިތުންގެ މަޖިލިސްގެ މެންބަރުންނަށް އެކަނޑައަޅުއްވާފައި އެ ދެއްވާ އަދަދަކީ މުސާރަ އެއް ނޫން. އެ އަދަދަކީ ހުރިހާ ކަމެއް ހިމަނުއްވާފައި އޮފީސް ސްޓާފުން، ފޯނެއް ވިޔަސް އަދި އެހެނިހެން ޚިދުމަތެއް ވިޔަސް އެ ހުރިހާ ކަމެއް ވެސް ވާހަކަ އަކީ ހިމެނިފައި އޮންނަ އަދަދެއްގެ ފައިސާއެކޭ އެ ދެވެނީ. އޭގެ ބަދަލުގައި ކޯޓުތަކުގައި އ ެބޭފުޅުންނަށް މަސައްކަތްކުރައްވާނެ އޮފީސް އެބަ ލިބޭ. އެ ބޭފުޅުންނަށް ސެކެޓްރީން އެބަ ތިބޭ. އެ ބޭފުޅުންނަށް އެކިއެކި ވަސީލަތްތައް އެބަހުރި. އެހެންވީމާ، އެއީ ނިސްބަތެއް ކަމަށް ބެލެވޭނެ ކަމަށް އަޅުގަނޑު ނުދެކެން…. ޖުމްލަ މާނައިގައި އަޅުގަނޑު ދަންނަވާލަން ބޭނުންވަނީ އަޅުގަނޑަށް ހަމަ ތާއީދުކުރެވެނީ ބޮޑަށް ކޯޓުތަކާއި ފަނޑިޔާރުންގެ 2 ޤާނޫނު ނިމުމަށްފަހުގައި މި ކަންތައް އަޅުގަނޑުމެން ކުރިޔަށް ގެންދަން. ދެން ދަންނަވާލަން ބޭނުންވަނީ އަޅުގަނޑުމެން ކޮމިޓީން މަސައްކަތްތައް ވެސް ނިމެންޖެހޭ. އެހެންވީމާ، އަޅުގަނޑަށް ފެންނަނީ ޖުޑިޝަލް ސަރވިސް ކޮމިޝަނަށް އަނބުރާ މި މައްސަލަ ފޮނުވާލަން. ފޮނުވާ ދަންނަވަން މިދެންނެވި 2 ޤާނޫނު ނިމުމުން އަޅުގަނޑުމެންނަށް ފޮނުވައިދިނުމަށް. އޭރުން އަޅުގަނޑުމެންނަށް މި މަސައްކަތް ނިމުނު މަސައްކަތެއްގެ ގޮތުގައި ބެލެވިފައި އޮންނާނީ. އަޅުގަނޑުމެންގެ ކޮމިޓީގެ ބޮލުގައި މި ކަންތައް ވެސް އެޅިފައި އޮންނާނެ ކަމަށް އަޅުގަނޑަށް ފެނޭ. އެހެންވެ އެ ވާހަކަ ދަންނަވާލީ. 

ރިޔާސަތުން ވާހަކަދެއްކެވުން:

އާދެ، ރިޔާޟު ރަޝީދުގެ ހުށަހެޅުއްވުމަށް ތާއީދެއް ނުލިބޭ. ޙަމްޒާ ހުށަހެޅުމެއް ހުށަހެޅުއްވީ. އަޅުގަނޑު ޣަފޫރަށް ފުރުޞަތެއް އަރުވާނަން. އޭގެފަހުގައި ރިޔާޟު ރަޝީދު ހުށަހަޅުއްވަން ބޭނުންފުޅުވާ މައްސަލަ ހުށަހެޅުއްވުމަށް ފުރުޞަތު އަރުވާނަން. އަޅުގަނޑު މީގެ ފަހުން ކޮންމެ ދުވަހަކު ވެސް ކޮމިޓީގައި އެ ފުރުޞަތު އަރުވާނަން. ކޮމިޓީގެ މެންބަރަކު ކޮމިޓީގެ ސަމާލުކަމަށް ގެންނަން ބޭނުންވާ މައްސަލަ އެއް އޮތް ނަމަ އެ ފުރުޞަތެއް އެރުވުމަށް. އަދި ކޮމިޓީ ފެށޭއިރު ކޮމިޓީގެ އިދާރީ މަސައްކަތް މަޝްވަރާކުރުމަށް އަޅުގަނޑު 5 މިނިޓު އަރުވާނަން. 

 ކުޅުދުއްފުށީ އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:

އަޅުގަނޑު ރިޔާޟު ރަޝީދުގެ ހުށަހެޅުއްވުމާއި ޙަމްޒާގެ ހުށަހެޅުއްވުމަށް ތާއީދުކުރަން. ދެން ތާއީދުކުރުމުގެ ބައި އެ ދިޔައީ. ދެން އެއާއެކު އަޅުގަނޑު ވެސް ހަމަ ދަންނަވާލަން ބޭނުންވޭ މުސާރައިގެ ކަންތައްތަކުގައި އެ ބޭފުޅުން ވެސް އެ ދައްކަވަނީ ރަނގަޅު ވާހަކަ އެއް. އެ ސަރުކާރުގެ މުސާރަ ދިނުމުގައި މި އޮތީ ހައްދުފަހަނައަޅާފައި. ސިވިލް ސަރވިސްގައި އެބަ އުޅޭ 35 ހާސް 40 ހާސް ރުފިޔާ ލިބޭ މީހުން ވެސް. އެހެންވީމާ، މުޅި އެތި އެއްވާމަކަށް ގެނެސްގެން މި އެއްޗަކަށް ލައިގެން މީތި ބައްޓަންކޮށްގެން ނޫނިއްޔާ މިކަންތައް ނުކުރެވޭނެ. ދެން އަޅުގަނޑުމެންގެ މުސާރަ މި ނަގަނީ. މަސްފެށޭއިރަށް އޮވޭ އެތައް ބައިވަރު ބޭސްސިޓީތަކާ އެއްޗެހި މުޅިން ހުސްވެފައި އޮންނަނީ 15 އަށް އަރާއިރު. އެހެންވީމާ، އެ މިންގަނޑަކަށް ބަލާކަށް ނުޖެހޭނެ ކަށްނޭނގެ އަޅުގަނޑުމެންގެ މުސާރަ ވެސް. އަދި އެހެންވީމާ، މި ކަންތައްތަކަކީ މީ  ކޮމްޕެއަރކުރެވޭނެ ކަންތައްތަކެއް ނޫން. މިސާލަކަށް އެ ބޭފުޅުން ހުށަހަޅުއްވާފައި އޮތީ އުއްތަމަ ފަނޑިޔާރުގެ މުސާރަ. އަސްލު އުއްތަމަ ފަނޑިޔާރުގެ މުސާރައިގެ 50 ޕަސެންޓުން އެހެން އެއްޗެހި ފަށަންވެސް ޖެހެނީ. އެއީ އެންމެ މީހެއް. އުއްތަމަ ފަނޑިޔާރުގެ އޮވޭ ކާރު ވެސް. އެ ނިސްބަތުން ޕަސެންޓޭޖުން ކާރު އަންނައިރުގައި އެ މީހުންނަށް ދެ ފުރޮޅުތާ އަންނާނީ އެހެންވެއްޖިއްޔާ. އެހެންވީމާ، އުއްތަމަ ފަނޑިޔާރާއި މި ޤައުމުގެ ރައީސް އާއި މި މީހުންގެ ކަންތަކަށް ކޮމްޕެއަރ ނުކުރެވޭނެ. އެ މީހުން ޤާނޫނެއް ހަދާފައި ދިންކަމުގައި ވިޔަސް އުއްތަމަ ފަނޑިޔާރަށް ލިބޭ އެއްޗެއްގެ 10 ޕަސެންޓު އެހެން އަންނަ ގޮތަކަށް ނުހެދޭނެ. އުއްތަމަ ފަނޑިޔާރުގެ 50 ޕަސެންޓު ކަނޑާލާފައި އޭތި ފައްޓަން ވެސް ޖެހޭނީ. އެއީ އެންމެ މީހަކަށް ދޭ އެއްޗަކާ 200 މީހުންނަށް ދޭ އެއްޗަކާ އެ ކޮމްޕެއަރ އެއް ނުކުރެވޭނެ. އަދި އޭނަ އަކީ މުޅި ޤައުމުގެ ހުރިހާ ޒިންމާ އެއް އުފުލަންޖެހޭ މީހާ. އެހެންވީމާ، އަނެއްކާ މީގައި ދެރަވާ ކަމަކީ އެ ބަޔަކު މުސާރަ ކަނޑައަޅަންވާ ވަރާއި އެ ބަޔަކު މަސައްކަތް ކުރަންޖެހޭ ވަރު ވެސް ހަދާފައި މި ފޮނުވަނީ އެ ބަޔަކު އަމިއްލަ އަށް. ދެން އެކަން އޮންނާނެ ގޮތް ޖެހޭނީ އެހެން މީހުން ދެން ވިސްނާލަންޖެހޭނީ. ދެން އެއީ މީގައި ދަންނަވާލަން އޮތް އެއްޗަކީ. ޝުކުރިއްޔާ ޢިއްޒަތްތެރި މުޤައްރިރު.
ރިޔާސަތުން ވާހަކަދެއްކެވުން:
އާދެ، ފަނޑިޔާރުންނާ ބެހޭ ޤާނޫނުގެ އެ މާއްދާ ބައްލަވާލެއްވުން އެދެން. އެއީ އަޅުގަނޑަށް އެނގިފައި އޮތް ގޮތުގައި ކެނެޑާ ކަހަލަ ކުރިއަރާފައި އޮތް ޤައުމުތަކުގައި ވެސް ބޭނުންކުރާ މޮޑެލަކަށް އޭތި ބައްޓަންކުރެވިފައި އޮތީ. އަދި އަޅުގަނޑު މިހެން ދަންނަވާލިޔަސް އެއީ އެ ބޭފުޅުންނަށް ލިބިވަޑައިގަންނަވާ މާލީ އިނާޔަތްތައް މި ހުންނަނީ ކޯޓުތަކުގެ ލެވެލްތަކަށް ބަހާފައި. އެހެންވީމާ، އަޅުގަނޑު މި ހިސާބުން ދެން މިއަދުގެ އެޖެންޑާގައި ހުރި މަސައްކަތްތައް ނިންމާލާފައި މިހާރު ކޮމިޓީގެ ސަމާލުކަމަށް ގެންނަން މެންބަރަކު ބޭނުންވާ މައްސަލަ އެއް އޮތުމުން އެ ކަމަށް އަރުވާ ފުރުޞަތު ރިޔާޟު ރަޝީދަށް އަރުވަން.

ވިލުފުށީ ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:

ޝުކުރިއްޔާ ޢިއްޒަތްތެރި މުޤައްރިރު. އަޅުގަނޑު މި ހުށަހަޅާ މައްސަލަ އަކީ ޤާނޫނުއަސާސީގެ 102 ވަނަ މާއްދާ. ރައީސުލްޖުމްހޫރިއްޔާއަށާއި ރައީސުލްޖުމްހޫރިއްޔާގެ ނައިބަށާއި ވަޒީރުންގެ މަޖިލީހުގެ މެންބަރުންނަށާއި ރައްޔިތުންގެ މަޖިލީހުގެ މެންބަރުންނަށާއި ރައްޔިތުންގެ މަޖިލީހުގެ ރައީސް އަށާއި ރައްޔިތުންގެ މަޖިލީހުގެ ނައިބު ރައީސް އަށާއި ފަނޑިޔާރުންނަށާއި މުސްތަޤިއްލު ކޮމިޝަންތަކުގެ މެންބަރުންނަށާއި މުސްތަޤިއްލު މަޤާމުތަކުގެ މުސާރަ އާއި އިނާޔަތްތައް ކަނޑައަޅާނީ ރައްޔިތުންގެ މަޖިލީހުންނެވެ. އެހެންވީމާ، މީގައި ޤާނޫނުއަސާސީގެ 102 ވަނަ މާއްދާގައި ބުނެފައި މިވާ ކަންތައްތައް ކުރުމުގެ އެންމެހާ ބާރުތަކާއި މަސްއޫލިއްޔަތުތައް އަދާކުރުން ލާޒިމުކޮށްފައި މި އޮތީ ޤާނޫނުއަސާސީގެ 102 ވަނަ މާއްދާގެ ދަށުން ރައްޔިތުންގެ މަޖިލީހުން. ރައްޔިތުންގެ މަޖިލީހުން މިފަދަ ކަންތައްތައް ކުރަނީ މާލިއްޔަތު ކޮމިޓީން ކަމަށް ވާތީވެ މިހާރު ދައުލަތުގެ އެކި މަޤާމުތަކުގައި ތިއްބަވާ ބޭފުޅުންނަށް އިނާޔަތްތަކާއި މުސާރަ އާއި އިނާޔަތްތައް ކަނޑައެޅުމުގައި ހަމައެކަނި މުސާރަ ކަނޑައެޅިފައި އޮތް ކަމަށް އަޅުގަނޑަށް ގަބޫލުކުރެވެނީ. އެހެންވީމާ، އިނާޔަތްތަކަކީ ކޮބައިކަމާއި އެ އިނާޔަތްތަކަކީ އެއީ ކިހިނެއް ދޭންޖެހޭ ކޮން އިނާޔަތެއްކަން މިހާތަނަށް މި ކޮމިޓީން ނޫނީ ރައްޔިތުންގެ މަޖިލީހުން އެ ކަމަށް ވަކި ގޮތެއް ނިންމާފައި ނުވާތީވެ މިކަން މިއަށްވުރެ ސާފުވާނެ ގޮތަކަށް ނިންމަދީ ކޮބައިކަން މީގެ ރޫޙަކީ ކޮބައިކަން ރައްޔިތުންގެ މަޖިލީހުގެ މަސްއޫލިއްޔަތަކީ. އެހެންވީމާ، މިކަން އިތުރަށް ދިރާސާކޮށްދީ މި ކަމުގައި ގޮތެއް ކަނޑައަޅައިދިނުމަށް އަޅުގަނޑު މާލިއްޔަތު ކޮމިޓީ އަށް މި މައްސަލަ އަޅުގަނޑު ހުށަހަޅަން. އެހެންވީމާ، އަޅުގަނޑު އުއްމީދުކުރަން މި މައްސަލައިގައި އަޅުގަނޑުމެންނަށް ގޮތެއް ނިންމި މިހާރު މި ކޮމިޓީން ނޫނީ ރައްޔިތުންގެ މަޖިލީހުން ކުރަމުންގެންދާ މުސާރައިގެ އިތުރުން ކޮން އިނާޔަތްތައް ކޮންކަމަކާ ބެހޭ، ކޮން އިނާޔަތްތަކެއްތޯ ދެނީ، ދެވޭނީ ދީފައި ހުރީ. އެހެންވީމާ، އަޅުގަނޑުމެންގެ މަސްއޫލިއްޔަތެއް ކަމަށް އަޅުގަނޑު ޤަބޫލުކުރާތީ މި މައްސަލަ އަޅުގަނޑު ހުށަހަޅަން ކޮމިޓީ އަށް. 

ކުޅުދުއްފުށީ އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:

ރިޔާޟު ރަޝީދުގެ މި ހުށަހެޅުއްވުމަށް އަޅުގަނޑު ތާއީދުކުރަން. އަދި އެއާއެކު މިކަން ހިނގާއިރުގައި ފިނޭންސް މިނިސްޓަރު ހާޒިރުކޮށް ސަރުކާރުގެ މި ކަންތައްތައް ވެސް ހަމައަކަށް އަޅުވަން އެބަޖެހޭ. މުސާރަތައް ވެސް ކުޑަވެ މިނިސްޓަރުންނާ މި މީހުންގެ މޮބައިލް ބިލުތަކާ އެއްޗެހި ކެނޑި، މި ހުރިހާ ކަމެއް ވެސް ވާންޖެހޭނެ އިނގޭތޯ. ލާރި ޚަރަދުވާ ވާހަކަ އަޅުގަނޑުމެން މި ދައްކަނީ. އެކަމަކު ސަރުކާރު ވީމަ އެއްބައިކޮޅުން އެބަ އޮތް މިހެން ގޮސް ހުސްނުވާ ވަރަށް ހުންނަ ދިމަދިމާ ވެސް. އެ މައްސަލަ ސަރުކާރުގެ އެހެން މުއައްސަސާތަކުން ވެސް މި ޖައްސަނީ. އަޅުގަނޑުމެންގެ މުސާރައޭ ކިޔާފައި 62 ހާހޭ ކިޔާފައި ގޮވާއިރު ދެން ނޯވޭ، އެހެން އެއްވެސް ކަމެއް. އެހެންވެއްޖެއްޔާ އެ މިންގަނޑަށް އެ މީހުންގެ އެއްޗެހި ވެސް ފައްތަންޖެހޭނެ. ނެޓަކަށް ދާން އެބަޖެހޭ ސަރުކާރު ގެނެސްގެން ވެސް އަދި އެހެން މުއައްސަސާތައް ގެނެސްގެން ވެސް. ރައްޔިތުންގެ މަޖިލީހުގެ މާލިއްޔަތު ކޮމިޓީ އަށް އެ މަސްއޫލިއްޔަތު އޮންނައިރުގައި އެއްބަޔެއްގެ އެއްޗެހި ފާސްވެގެން ދާއިރުގައި، އަނެއް ބައެއްގެ އެއްޗެހި އަތުނުޖެހިގެން ވަލުކުކުޅެއްހެން ދާއިރުގައި، އެ އެއްޗެހި ވެސް ގެނެސް ހަމަޔަކަށް އެޅުވެންޖެހޭނެ މި ތަނުން. އެހެންނޫނީ ވާނެ ގޮތަކީ މި ދާ ލާރީގެ އެއްޗެހި ހައްލެއް ނުކުރެވޭނެ. 15 ހާސް ރުފިޔާ އިން މަތީގެ މުސާރަ ލިބޭ މީހުންނަކީ ރާއްޖޭގެ ނިސްބަތުން އެއީ ވަރަށް ބޮޑެތި މުސާރަ ލިބޭ މީހުން. އެ މީހުންގެ ފޯނު ބިލަށް އަރާ އެބަ 30 ހާސް، 40 ހާސް ރުފިޔާ. މިއީ ހަމަ ދައުލަތުގެ މާލިއްޔާ އިން ޚަރަދުވާ ލާރި. އެހެންވީމާ، މި ކަންތައްތައް ވެސް ހަމަޔަކަށް އެޅެންޖެހޭނެ. ހުރިހާ މީހުން ވެސް. އެހެންވީމާ، އަޅުގަނޑު ތާއީދުކުރަން އުސޫލެއްގެ ގޮތުން ރިޔާޟު ރަޝީދުގެ ހުށަހެޅުއްވުމަށް. 

ރިޔާސަތުން ވާހަކަދެއްކެވުން:

އާދެ، އެހެންވީމާ، ތި މައްސަލަ އަޅުގަނޑު އެޖެންޑާ ކޮށްދޭނަން. މެންބަރަކު ހުށަހަޅުއްވާ ތާއީދު ކުރެއްވީމަ. އެހެންވީމާ، އަޅުގަނޑު މިއަދުގެ ޖަލްސާ މި ހިސާބުން ނިންމާލާނަން އެޖެންޑާގެ އިތުރު އައިޓަމަކަށް ވެސް ދާނެ ވަގުތު ނެތީމަ. އެހެންވީމާ، މާދަމާ އަޅުގަނޑު ހަމަ ފަށާނީ ޖުޑިޝަލް ސަރވިސް ކޮމިޝަނުގެ މައްސަލަ އިން. އެ މައްސަލައިގައި 2 ގޮތަކަށް ހުށަހެޅި ތާއީދުލިބިފައި މި ވަނީ. އެހެންވީމާ، މާދަމާ އަޅުގަނޑުމެން ގޮތަކަށް ނިންމާލާފައި، ދެން އަޅުގަނޑު މަސައްކަތް ތަރުތީބުކޮށްލާފައި ދަންނަވާލާނަން. އެހެންވީމާ، މިއަދުގެ ޖަލްސާ މިހާ ހިސާބުން ނިމުނީ. 

